
ABSTRAK 

Kajian ini bertujuan untuk membangun Ujian Diagnostik Kemahiran Asas Membaca Bahasa 

Melayu Program Pemulihan Sekolah Rendah (UDKAM). Gabungan reka bentuk kualitatif 

dan kuantitatif digunakan dalam pelaksanaan kajian. Pendekatan kualitatif digunakan bagi 

membangunkan UDKAM dan kuantitatif digunakan bagi menilai kesahan dan 

kebolehpercayaan UDKAM. Kajian ini dijalankan berpandukan lima langkah dalam Model 

Diagnostik Kognitif Nichols, 1994. Lima langkah tersebut adalah substantif konstruk teori, 

pemilihan reka bentuk, pentadbiran ujian, skor respons dan semakan reka bentuk ujian. 

Pembangunan konstruk dan item UDKAM dijalankan secara kualitatif menggunakan 

pendekatan kajian kepustakaan dengan merujuk sumber yang sahih dan berautoriti daripada 

pihak Kementerian Pendidikan Malaysia (KPM). Sampel kajian terdiri daripada lima orang 

pakar yang mempunyai pengalaman dalam bidang pemulihan khas, lapan orang guru 

pemulihan dan 30 orang murid pemulihan dari lapan buah sekolah rendah di Sarawak. Hasil 

kajian menunjukkan UDKAM mempunyai kesahan kandungan yang tinggi dengan pekali 

kesahan kandungan 0.96. UDKAM seterusnya ditadbir ke atas 30 orang murid pemulihan 

dari lapan buah sekolah di Sarawak dalam fasa rintis penggunaan UDKAM. Dapatan kajian 

rintis seterusnya dianalisis bagi menilai ketekalan dalaman UDKAM. Penilaian ketekalan 

dalaman UDKAM mendapati bahawa UDKAM mempunyai tahap kebolehpercayaan yang 

tinggi dengan nilai KR-20 = 0.98. Kesimpulannya, pembangunan dan validasi UDKAM ini 

sesuai dengan langkah-langkah Model Diagnostik Nichols 1994, serta memberi implikasi 

positif dalam meningkatkan kualiti pengajaran dan pembelajaran (PdP) Bahasa Melayu 

dalam konteks pendidikan pemulihan sekolah rendah. 

Kata kunci:     Pemulihan khas, kemahiran membaca, murid pemulihan, Bahasa Melayu 

Development and Validation of a Basic Reading Skills Diagnostic Instrument for 

the Special Remedial Program for Primary Schools 

 ABSTRACT  

This study aims to develop the Diagnostic Test for Basic Malay Reading Skills for the 

Primary School Remedial Program (UDKAM). A combination of qualitative and 

quantitative research designs were employed in the study. The qualitative approach was 

used to develop the UDKAM, while the quantitative approach was utilized to assess the 

validity and reliability of the UDKAM. The study was guided by the five steps in Nichols' 

1994 Cognitive Diagnostic Model. These five steps include substantive construct theory, 

design selection, test administration, response scoring and test review. The construction and 

development of UDKAM items were carried out qualitatively using a literature review 

approach, referencing credible and authoritative sources from the Malaysian Ministry of 

Education. The study sample comprised five experts with experience in special remedial 

education, eight remedial teachers, and 30 remedial students from eight primary schools in 

Sarawak. The findings showed that UDKAM had a high content validity with a content 

validity coefficient of 0.96. UDKAM was then administered to 30 remedial students in 

Sarawak during the pilot phase. The pilot findings were analysed to evaluate the internal 

consistency of UDKAM. The internal consistency evaluation revealed that UDKAM had a 

high reliability level with a KR-20 value of 0.98. In conclusion, the development and 

validation of UDKAM align with the steps of Nichols's 1994 Cognitive Diagnostic Model 

and positively impact the quality of teaching and learning of the Malay language in the 

context of primary school remedial education. 

Keywords:   Special remedial, reading skills, remedial students, Malay language 

BAB 1 

 

PENGENALAN 

1.1 Pendahuluan 

Penulisan bab satu kajian ini menerangkan latar belakang pelaksanaan kajian 

Pembangunan dan Pengesahan Ujian Diagnostik Kemahiran Asas Membaca Program 

Pemulihan Khas Sekolah Rendah (UDKAM) dalam kerangka usaha membasmi masalah 

penguasaan kemahiran membaca dan menulis (2M) dalam kalangan murid pemulihan 

sekolah rendah. Pembangunan ujian diagnostik ini adalah sangat relevan dalam usaha 

membasmi masalah penguasaan kemahiran 2M memandangkan ujian diagnostik merupakan 

alat utama yang boleh dimanfaatkan oleh guru untuk mengenal pasti masalah yang dihadapi 

oleh murid pemulihan dalam menguasai kemahiran 2M khususnya kemahiran membaca dan 

membolehkan guru untuk merancang strategi intervensi yang bersesuaian. Oleh hal yang 

demikian, kajian ini diharap dapat memberi input kepada pihak KPM dalam bidang PdP 

pemulihan khas sekolah rendah.  

Penulisan bab satu dibahagikan kepada sembilan bahagian iaitu pengenalan, latar 

belakang kajian, pernyataan masalah, tujuan kajian, kerangka konseptual kajian, batasan 

kajian, definisi operasional, kepentingan kajian dan rumusan. 

1.2 Latar belakang Kajian 

Pengajaran dan pembelajaran (PdP) Bahasa Melayu di sekolah rendah berfokus 

pada kemahiran literasi dan aplikasi bahasa. Kemahiran asas literasi memberi penekanan 

kepada murid tahap satu (tahun satu, tahun dua dan tahun tiga) untuk menguasai sepenuhnya 

asas kemahiran mendengar, bertutur, membaca, dan menulis serta dilaksanakan sepenuhnya 

dalam pengajaran dan pembelajaran secara terancang (Kementerian Pendidikan Malaysia, 

2017).  

KPM sememangnya memandang serius perihal penguasaan kemahiran literasi 

murid ke arah meningkatkan pencapaian pembelajaran pada peringkat seterusnya. Kerajaan 

telah menyediakan pelbagai program bagi memastikan murid dapat menguasai kemahiran 

literasi seawal usia persekolahan mereka. Salah satu program yang diusahakan oleh KPM 

ialah program Literacy and Numeracy Screening (LINUS) yang membantu mengatasi 

masalah kesukaran menguasai kemahiran asas literasi dan numerasi dalam kalangan murid 

sekolah rendah. Matlamat utama program LINUS ini adalah memastikan semua murid 

menguasai kemahiran asas literasi secara menyeluruh setelah mengikuti tiga tahun sesi 

persekolahan iaitu dari Tahun Satu hingga Tahun Tiga (Kementerian Pendidikan Malaysia, 

2013). 

Selain program LINUS, Program Pemulihan Khas merupakan satu program yang 

sinonim dengan pelaksanaan intervensi bagi membantu murid mengatasi masalah 

penguasaan kemahiran asas literasi. Program Pemulihan Khas merupakan satu program yang 

diwujudkan untuk membantu murid yang menghadapi masalah dalam menguasai kemahiran 

asas membaca, menulis dan mengira (3M) dan dilaksanakan oleh guru yang dilantik khas 

dalam ruangan khas di sekolah (Kementerian Pendidikan Malaysia, 2015a).  

Sehingga tahun 2024, Program Pemulihan Khas masih dijalankan di semua sekolah 

kebangsaan seluruh negara. Pelaksanaan Program Pemulihan Khas mutakhir ini dijalankan 

dengan berpandukan panduan terkini pelaksanaan Program Pemulihan Khas yang digariskan 

oleh KPM dalam Buku Panduan Pelaksanaan Pemulihan Khas Bahasa Melayu terbitan tahun 

2019 (Kementerian Pendidikan Malaysia, 2019). Kelangsungan Program Pemulihan Khas 

sehingga hari ini menunjukkan bahawa kerajaan melalui KPM sentiasa memberi tumpuan 

utama terhadap usaha mengatasi masalah penguasaan kemahiran asas 2M dalam kalangan 

murid seluruh negara.   

Pada tahun 2024, KPM telah memperkenalkan Program Intervensi Tahun Satu 

(PiTS) yang bertujuan untuk mengenal pasti murid Tahun 1 yang belum berupaya menguasai 

kemahiran 3M. Program ini dijalankan dalam dua fasa iaitu fasa satu pada bulan Julai 

sehingga September dan fasa kedua dijalankan pada bulan Oktober sehingga November 

2024. Pelaksanaan program ini menunjukkan keseriusan Kerajaan dalam kerangka 

membasmi masalah penguasaan 3M selain berperanan sebagai program sokongan kepada 

pelaksanaan Program Pemulihan Khas sedia ada (Bahagian Pengurusan Sekolah Harian 

KPM, 2024). 

1.3 Pernyataan Masalah 

Aspirasi murid dalam PPPM 2013-2025 menggariskan bahawa setiap murid perlu 

menguasai sepenuhnya kemahiran literasi yang merupakan kunci kepada penguasaan 

disiplin ilmu yang lain dalam dunia pendidikan (Kementerian Pendidikan Malaysia, 2013). 

Memetik kenyataan mantan Menteri Kanan Pendidikan Dr Radzi Jidin dalam Sinar Harian, 

KPM sedang berusaha untuk merealisasikan gelombang terakhir PPPM 2013 - 2025. 

Gelombang terakhir PPPM 2013 - 2025 lebih memberi fokus kepada anjakan ke arah 

kecemerlangan dengan peningkatan keluwesan (fleksibel) operasi. Pelaksanaan pelan 

tindakan  dalam PPPM 2013 - 2025 menyatakan hasrat yang tinggi dalam usaha 

menghasilkan murid yang berilmu, mempunyai kemahiran berfikir, kemahiran berbahasa, 

keupayaan memimpin, serta beretika dan mempunyai nilai kerohanian yang tinggi dan jati 

diri kebangsaan yang kukuh (Bernama, 2022). Semestinya penguasaan kemahiran membaca 

diperlukan sebagai asas utama bagi menjayakan gelombang terakhir PPPM tersebut (Ramli, 

2020).  

Kerajaan sememangnya memandang serius isu penguasaan kemahiran membaca 

dalam kalangan murid. Pelbagai program intervensi telah dilaksanakan sejak tahun 1960-an 

bagi membantu murid-murid sekolah rendah yang mempunyai masalah dalam menguasai 

kemahiran asas membaca, menulis dan mengira (Bahagian Pendidikan Khas, 2019). Usaha 

serius kerajaan dalam usaha membasmi masalah penguasaan 2M jelas ditunjukkan melalui 

pelaksanaan pelbagai Pelan Pembangunan Pendidikan seperti Pelan Induk Pembangunan 

Pendidikan (PIPP 2006 – 2010) yang antara lainnya berhasrat untuk merapatkan jurang 

pendidikan dan memastikan murid-murid menguasai asas 2M pada tahap satu persekolahan 

peringkat rendah (Kementerian Pendidikan Malaysia, 2006).  

Usaha membasmi masalah penguasaan kemahiran asas 2M masih giat dilaksanakan 

sehingga hari ini, namun masalah penguasaan kemahiran 2M masih menyelubungi dunia 

pendidikan negara. Data menunjukkan bahawa seramai 13288 orang murid tahun dua hingga 

tahun enam di Sarawak masih gagal menguasai kemahiran asas 2M (Unit Pemulihan Khas 

Sektor Pembelajaran JPN Sarawak, 2021). Angka-angka yang ditunjukkan sememangnya 

agak besar dan merisaukan. Tambahan pula, kebelakangan ini, penularan wabak COVID-19 

dilihat sebagai salah satu penyumbang kepada masalah penguasaan kemahiran asas 2M 

dalam kalangan murid. Rentetan pandemik COVID-19 sesi persekolahan selama 54 hari atau 

3240 jam waktu persekolahan terpaksa ditangguhkan kerana pengisytiharan Perintah 

Kawalan Pergerakan (Hazhari Ismail, 2021).  

Laporan Bank Dunia yang diterbitkan pada bulan April 2024 mendedahkan bahawa 

seramai 148,284 orang murid sekolah rendah seluruh negara menghadapi masalah kesukaran 

membaca pada akhir tahun 2022. Pada tahun 2024 pula, dilaporkan sebanyak 42% murid di 

Malaysia masih belum berupaya menguasai kemahiran membaca dengan baik, data yang 

dibentangkan ini adalah mengambil kira populasi murid Tahun 1 sehingga Tahun 5 di 

Malaysia (World Bank, 2024).   

Masalah membaca sememangnya memberi impak terhadap keupayaan murid-murid 

untuk mencapai keputusan yang baik dalam semua mata pelajaran termasuk Bahasa Melayu 

(Balanadam & Jamaluddin, 2021). Masalah penguasaan kemahiran membaca juga 

menimbulkan keresahan dalam kalangan warga pendidik dan perlu ditangani dengan segera 

bagi memastikan murid dapat mengikuti proses pembelajaran dengan jayanya (Zamri 

Mahamod et al., 2021). Satu pendekatan perlu diusahakan bagi membantu guru dalam 

menjalankan PdP bagi murid yang lemah dalam penguasaan kemahiran literasi (Mohd 

Asnorhisham Adam & Abdul Rahim Hamdan, 2018).  

Pentadbiran ujian diagnostik merupakan langkah awal yang perlu dijalankan oleh guru 

pemulihan sebaik menerima pencalonan murid untuk mengikuti Program Pemulihan Khas. 

Dalam konteks pelaksanaan Program Pemulihan Khas di Malaysia, guru-guru pemulihan 

adalah digalakkan untuk membangunkan instrumen ujian diagnostik untuk kegunaan di 

sekolah, dan galakan ini dijelmakan melalui aktiviti perbengkelan pembangunan ujian 

diagnostik yang dikendalikan di setiap Pejabat Pendidikan Daerah (PPD) secara tahunan 

(Suhaimee, 2022). Diagnostik yang tepat adalah sangat diperlukan bagi memastikan 

intervensi yang dijalankan oleh guru pemulihan difokuskan kepada kesukaran sebenar yang 

dihadapi oleh murid pemulihan (Nur Faizahton & Nur Azimah, 2023). 

Bertitik tolak dari statistik dan syor yang dikemukakan oleh pengkaji terdahulu, 

maka pelaksanaan kajian Pembangunan dan Pengesahan UDKAM adalah sangat signifikan 

untuk dijalankan sebagai satu usaha membasmi masalah penguasaan kemahiran membaca 

dalam kalangan murid khususnya murid pemulihan. Ujian diagnostik yang dibina adalah 

bertujuan untuk digunakan dalam proses pengesanan daerah kelemahan murid pemulihan 

dalam menguasai kemahiran membaca. Proses pengesanan ini adalah sangat penting bagi 

membolehkan guru pemulihan menyediakan intervensi yang terbaik dan berkesan bagi 

membantu murid pemulihan menguasai kemahiran asas membaca dengan jayanya.   

1.4 Tujuan Kajian 

Kajian ini bertujuan untuk membangunkan sebuah Ujian Diagnostik Kemahiran 

Asas Membaca Program Pemulihan Khas Sekolah Rendah (UDKAM) bagi membantu 

mengesan kelemahan murid pemulihan dalam menguasai kemahiran asas membaca. 

Pengesanan tahap penguasaan dan daerah kelemahan murid pemulihan dalam kemahiran 

membaca adalah sangat perlu bagi memudahkan guru pemulihan menyediakan intervensi 

yang sesuai berdasarkan tahap penguasaan setiap murid.  

1.4.1 Objektif Kajian 

Objektif kajian ini adalah untuk: 

i. Menentukan proses bagi membangunkan UDKAM. 

ii. Menilai kesahan UDKAM. 

iii. Mengukur nilai kebolehpercayaan UDKAM. 

1.4.2 Persoalan Kajian 

Persoalan kajian adalah seperti yang berikut: 

i. Bagaimanakah Ujian Diagnostik Kemahiran Asas Membaca dibangunkan? 

ii. Berapakah nilai kesahan UDKAM? 

iii. Berapakah nilai kebolehpercayaan UDKAM? 

1.5 Kerangka Konseptual Kajian 

Kerangka konseptual kajian dirangka bagi menerangkan perkaitan antara 

pemboleh-pemboleh ubah yang hendak dikaji (Creswell, 2010). Pemboleh ubah bersandar 

kajian ini ialah penguasaan kemahiran asas membaca dalam kalangan murid pemulihan, 

manakala pemboleh ubah tidak bersandar pula ialah Pembangunan ujian diagnostik bagi 

membantu guru pemulihan mengenal pasti daerah kelemahan atau kemahiran yang belum 

dikuasai murid bagi membolehkan penyediaan intervensi yang berkesan bagi membantu 

murid menguasai sesuatu kemahiran. 

Rajah 1.1 menunjukkan kerangka konseptual kajian. Model Penilaian Diagnostik 

Kognitif Nichols (1994) dijadikan sebagai model landasan dalam membina UDKAM. 

UDKAM dibina melalui lima langkah yang disyorkan dalam Model Penilaian Diagnostik 

Kognitif Nichols iaitu substantif konstruk teori, pemilihan reka bentuk, pentadbiran ujian, 

skor respons, dan semakan reka bentuk. Penerangan lanjut berkenaan proses Pembangunan 

UDKAM dibincangkan dalam bab metodologi kajian. UDKAM yang siap dibina dan telah 

melalui proses penilaian kesahan dan kebolehpercayaan sedia digunakan untuk mengesan 

daerah kelemahan murid pemulihan dalam menguasai kemahiran asas membaca.  

Rajah 1.1: Kerangka Konseptual Kajian 

1.6 Batasan Kajian 

Batasan kajian ini merangkumi tiga aspek iaitu batasan kandungan ujian diagnostik, 

batasan kemahiran asas membaca dan batasan golongan sasar ujian diagnostik.  

1.6.1 Batasan Kandungan Ujian Diagnostik (UDKAM) 

Kandungan Ujian Diagnostik Kemahiran Asas Membaca Program Pemulihan Khas 

Sekolah Rendah terdiri daripada lapan kemahiran daripada 32 set kemahiran pemulihan. 

Lapan kemahiran tersebut adalah kemahiran huruf kecil, huruf besar, huruf vokal, suku kata 

KV (Konsonan + Vokal), perkataan KVKV (Konsonan + Vokal + Konsonan + Vokal), 

perkataan VKV ( Vokal + Konsonan + Vokal), perkataan KVKVKV (Konsonan + Vokal + 

Pembinaan Instrumen UDKAM 

- Substantif konstruk teori 

- Pemilihan reka bentuk 

- Pentadbiran ujian 

- Skor respons 

Konsonan + Vokal + Konsonan + Vokal) dan perkataan KVK (Konsonan + Vokal + 

Konsonan). Lapan kemahiran ini dipilih sebagai kandungan UDKAM kerana lapan 

kemahiran ini merupakan kemahiran paling asas dalam menguasai kemahiran membaca. 

Kemahiran sembilan hingga kemahiran 32 merupakan kemahiran lanjutan yang 

dikembangkan daripada lapan kemahiran asas tersebut. 

1.6.2 Batasan Kemahiran Asas Membaca 

UDKAM hanya berfokus pada kemahiran asas membaca sahaja. Kandungan ujian 

ini tidak memberi fokus kepada kemahiran membaca dan memahami perkataan, frasa, ayat 

dan perenggan. Ujian ini juga tidak melibatkan kemahiran menulis yang terdiri daripada pra 

tulisan sehinggalah menjawab soalan pemahaman. Hal ini bermakna, pentadbiran ujian ini 

akan dijalankan secara lisan sepenuhnya dan respons murid di rekod dalam borang 

pemarkahan yang disediakan.  

1.6.3 Batasan Golongan Sasar Ujian Diagnostik 

Ujian diagnostik kemahiran asas membaca Program Pemulihan Khas adalah dibina 

untuk digunakan bagi mengenal pasti daerah kelemahan murid pemulihan dalam menguasai 

kemahiran asas membaca dalam mata pelajaran Bahasa Melayu. Murid pemulihan 

merupakan sekumpulan murid yang tidak melepasi tahap penguasaan minimum dalam 

Pentaksiran Bilik Darjah (PBD) bagi mata pelajaran Bahasa Melayu dan telah dicalonkan 

oleh guru Bahasa Melayu aliran perdana untuk mengikuti Program Pemulihan Khas.  

1.6.4 Batasan Pelaksanaan Kajian 

Pelaksanaan kajian ini adalah pada tahap Pembangunan dan pengesahan UDKAM 

sahaja. Hal ini bermakna pelaksanaan kajian berakhir dengan pelaksanaan kajian rintis 

penggunaan UDKAM ke atas sekumpulan 30 orang murid pemulihan. Pengujian 

penggunaan UDKAM terhadap sampel yang lebih besar dari populasi murid pemulihan tidak 

dijalankan dalam pelaksanaan kajian memandangkan terdapat kekangan tempoh masa 

pelaksanaan kajian dan kekangan kewangan daripada pihak pengkaji. 

1.7 Definisi Operasional 

Definisi operasional merupakan definisi kepada kata kunci yang digunakan dalam 

pelaksanaan kajian. Pendefinisian setiap kata kunci utama kajian adalah dibuat berdasarkan 

konteks pelaksanaan kajian. Empat kata kunci utama dalam kajian diperincikan dalam 

bahagian definisi operasional ini.  

1.7.1 Program Pemulihan Khas 

Program Pemulihan Khas merupakan sebuah program intervensi yang dirangka 

oleh pihak KPM untuk membantu murid-murid Tahun Dua hingga Tahun Enam sekolah 

rendah yang belum menguasai kemahiran asas membaca, menulis dan mengira. Program ini 

dijalankan secara withdrawal system dengan menempatkan murid-murid pemulihan di 

sebuah kelas khas dan diajar oleh seorang guru khas yang memiliki kelayakan ikhtisas dalam 

Pendidikan Pemulihan. Murid yang mengikuti Program Pemulihan Khas dikenali sebagai 

murid pemulihan manakala guru yang mengendalikan Program Pemulihan Khas dikenali 

sebagai guru pemulihan.  

1.7.2 Murid Pemulihan  

Murid pemulihan merupakan murid Tahun Dua hingga Tahun Enam yang tidak 

melepasi tahap penguasaan minimum (TP1 dan TP2) dalam Pentaksiran Bilik Darjah (PBD). 

Murid pemulihan merupakan murid yang menghadapi masalah dalam penguasaan 

kemahiran tertentu, bersifat negatif terhadap pembelajaran dan mempunyai tingkah laku 

yang menjejaskan pembelajaran serta kurang sikap keyakinan diri dan sikap positif terhadap 

pembelajaran (Kementerian Pendidikan Malaysia, 2012). Murid pemulihan dianggap 

sebagai murid yang lemah dalam bidang akademik, terutamanya kemahiran asas membaca, 

menulis dan mengira (Ivy Jain & Norasmah Othman, 2019).  

Dalam konteks pelaksanaan kajian, murid pemulihan yang dilibatkan dalam 

pelaksanaan kajian rintis UDKAM hanya merujuk kepada murid pemulihan Tahun Dua 

sahaja iaitu murid yang baharu dicalonkan oleh guru mata pelajaran Bahasa Melayu untuk 

mengikuti Program Pemulihan Khas. Murid pemulihan Tahun Dua dipilih memandangkan 

murid-murid berkenaan merupakan murid yang baharu menyertai Program Pemulihan Khas 

dan diyakini mampu memberikan gambaran sebenar berkenaan tahap penguasaan serta 

kesukaran murid pemulihan dalam menguasai kemahiran asas membaca yang dinilai 

menggunakan UDKAM. 

1.7.3 Ujian-Ujian Diagnostik 

Ujian-ujian diagnostik merupakan alat yang digunakan untuk mengukur daerah 

kelemahan murid secara terperinci (Abu Bakar Nordin & Bashah Abu Bakar, 2008). Ujian 

ini dilaksanakan bagi mengesan daerah kelemahan murid secara terperinci bagi 

memudahkan guru pemulihan merancang PdP yang bersesuaian dengan murid lantas 

membantu murid menguasai kemahiran pemulihan dengan lebih teratur. Dalam konteks 

pelaksanaan kajian, UDKAM merupakan ujian diagnostik baharu yang akan dibina, 

disahkan dan dirintis penggunaannya oleh pengkaji. 

1.7.4 Kemahiran Pemulihan 

Bahagian Pendidikan Khas, KPM telah menggariskan 32 kemahiran yang perlu 

dikuasai oleh murid pemulihan (Kementerian Pendidikan Malaysia, 2019). Dalam konteks 

pelaksanaan kajian, kemahiran pemulihan merujuk kepada kemahiran pemulihan pertama 

hingga kemahiran pemulihan kelapan. Lapan kemahiran pemulihan ini menjadi fokus dalam 

pelaksanaan kajian memandangkan lapan kemahiran ini merupakan kemahiran paling asas 

yang perlu dikuasai oleh murid dalam pelaksanaan Program Pemulihan Khas. Kemahiran 

kesembilan hingga 32 merupakan kemahiran yang dikembangkan daripada lapan kemahiran 

pertama berkenaan.  

1.7.5 Kemahiran Asas Membaca 

Kemahiran membaca ditakrifkan sebagai keupayaan membaca dengan sebutan dan 

intonasi, jeda serta kelancaran yang betul (Kementerian Pendidikan Malaysia, 2015b). 

Dalam konteks kajian, kemahiran membaca merujuk kepada keupayaan murid pemulihan 

mengenal dan membunyikan simbol huruf vokal dan konsonan serta membaca perkataan-

perkataan pola suku kata terbuka KVKV, VKV dan perkataan pola suku kata tertutup KVK.  

1.8 Kepentingan Kajian 

Pembangunan sebuah ujian diagnostik yang mempunyai nilai kesahan dan 

kebolehpercayaan dan tinggi sememangnya sangat signifikan dalam konteks dunia 

pendidikan mutakhir ini. Pembangunan ujian diagnostik kemahiran asas membaca Program 

Pemulihan Khas sekolah rendah semestinya memberi impak dalam usaha menangani 

masalah penguasaan kemahiran asas membaca dalam kalangan murid sekolah rendah 

khususnya murid pemulihan. Bertitik tolak daripada pernyataan tersebut, berikut 

dikemukakan kepentingan kajian kepada pihak KPM, guru pemulihan serta murid dan ibu 

bapa. 

1.8.1 Kepentingan kepada Pihak Kementerian Pendidikan Malaysia 

Kepentingan kajian kepada pihak KPM adalah kajian ini menyumbang sebuah ujian 

diagnostik baharu yang boleh dikembangkan oleh kementerian untuk diguna pakai bagi 

tujuan pelaksanaan Program Pemulihan Khas di Malaysia. Sepertimana yang telah 

dinyatakan dalam bahagian pernyataan masalah kajian, KPM sememangnya menggalakkan 

guru pemulihan untuk membangunkan ujian diagnostik untuk digunakan dalam pelaksanaan 

Program Pemulihan Khas. Justeru UDKAM yang dibangunkan oleh pengkaji diharap dapat 

mengetengahkan sebuah ujian diagnostik kemahiran asas membaca yang bernafas baharu, 

telah diuji kesahan serta kebolehpercayaan dan semestinya lebih relevan untuk diguna pakai 

bagi generasi murid masa kini. 

Anjakan kedua dalam Pelan Pembangunan Pendidikan Malaysia 2013 – 2025 

adalah memastikan setiap murid profisien dalam Bahasa Melayu dan Bahasa Inggeris 

(Kementerian Pendidikan Malaysia, 2013). Sudah semestinya kajian yang dijalankan 

pengkaji sedikit sebanyak menyumbang dalam usaha merealisasikan hasrat PPPM 2013 – 

2025 ini. Pengesanan daerah kelemahan murid melalui ujian diagnostik yang dibina oleh 

pengkaji semestinya satu langkah pertama dan penuh makna dalam kerangka menghasilkan 

murid yang profisien dalam berbahasa Melayu. Dengan adanya ujian diagnostik berkenaan, 

maka daerah kelemahan murid dalam menguasai kemahiran membaca dapat dikesan dengan 

lebih tepat tuntas seterusnya membolehkan para guru menyediakan intervensi yang terbaik 

bagi membantu murid menguasai kelemahan yang dihadapi. Dengan demikian, hasrat KPM 

yang termaktub dalam PPPM akan lebih mudah untuk dicapai menjelang tahun 2025. 

1.8.2 Kepentingan kepada Pihak Guru Pemulihan 

Seorang guru pemulihan yang memiliki kelayakan ikhtisas dalam bidang pemulihan 

khas sememangnya tahu dan faham akan keperluan pentadbiran ujian diagnostik sebelum 

perancangan dan pelaksanaan sesuatu intervensi dijalankan ke atas seseorang murid 

pemulihan yang diajar. Oleh hal yang demikian, ujian diagnostik kemahiran asas membaca 

Program Pemulihan Khas yang dibina oleh pengkaji semestinya akan membawa manfaat 

kepada guru pemulihan. Guru pemulihan boleh terus menggunakan ujian diagnostik yang 

dibina oleh pengkaji memandangkan ujian diagnostik yang dihasilkan oleh pengkaji telah 

melalui proses penghasilan yang sistematik dan telah melalui proses pengujian kesahan dan 

kebolehpercayaan. Proses penghasilan yang teliti ini semestinya menjadikan ujian 

diagnostik yang dihasilkan oleh pengkaji berupaya mengesan daerah kelemahan sebenar 

murid pemulihan dalam menguasai kemahiran asas membaca. Dapatan ini seterusnya boleh 

dijadikan sebagai panduan oleh guru pemulihan untuk merangka intervensi yang bertepatan 

bagi membantu murid pemulihan menguasai kemahiran yang belum mereka kuasai. 

Sebuah ujian diagnostik yang lengkap juga sangat membantu guru pemulihan 

dalam pengurusan Program Pemulihan Khas di sekolah. Ujian diagnostik kemahiran asas 

membaca yang dibina oleh pengkaji semestinya akan membantu guru pemulihan mengurus 

pelaksanaan Program Pemulihan Khas dengan lebih efisien. Hal ini kerana, para guru 

pemulihan tidak perlu lagi memperuntukkan masa untuk mencari, menyedia mahupun 

membangun ujian diagnostik bagi kegunaan Program Pemulihan Khas yang mereka jalankan 

memandangkan telah ada ujian diagnostik kemahiran membaca yang lengkap yang telah 

dihasilkan oleh pengkaji. Justeru, empat masa persediaan dalam seminggu yang 

diperuntukkan dalam jadual waktu guru pemulihan boleh dimanfaatkan bagi tujuan lain 

seperti Pembangunan bahan bantu mengajar, penyediaan rekod persediaan mengajar dan 

menyemak hasil kerja murid.   

1.8.3 Kepentingan kepada Pihak Murid dan Ibu Bapa 

Pelaksanaan kajian yang dijalankan oleh pengkaji semestinya membawa manfaat 

kepada murid khususnya murid pemulihan. Murid pemulihan akan mendapat manfaat besar 

melalui kajian yang dijalankan oleh pengkaji. Hal ini kerana ujian diagnostik yang dibina 

oleh pengkaji akan membolehkan guru pemulihan mengesan daerah kelemahan mereka 

dalam menguasai kemahiran asas membaca seterusnya membolehkan guru pemulihan 

menyediakan intervensi yang bertepatan serta berkesan bagi membantu murid pemulihan 

menguasai kemahiran membaca. Penguasaan kemahiran asas membaca seterusnya akan 

memudahkan murid untuk menguasai kemahiran membaca yang lebih kompleks seperti 

kemahiran membaca dan memahami. Pada masa yang sama, penguasaan kemahiran asas 

membaca juga menyumbang dalam penguasaan disiplin ilmu yang lain kerana kunci kepada 

penguasaan setiap disiplin ilmu adalah penguasaan kemahiran membaca.  

Ketepatan diagnostik semestinya menyumbang kepada keberkesanan intervensi 

yang dijalankan. Pengkaji optimis bahawa ujian diagnostik yang dihasilkan dapat 

memberikan diagnostik yang tepat dan berupaya membantu guru pemulihan menyediakan 

intervensi yang sesuai dengan bagi mengatasi kelemahan murid pemulihan dalam menguasai 

kemahiran asas membaca. Ibu bapa juga turut mendapat manfaat sekiranya intervensi yang 

diberi berjaya membantu murid pemulihan menguasai kemahiran asas membaca. Ibu bapa 

lebih mudah menjalankan bimbingan membaca di rumah sekiranya anak-anak mereka sudah 

mula menguasai kemahiran asas membaca. Keterlibatan ibu bapa dalam usaha membantu 

murid pemulihan menguasai kemahiran asas membaca sememangnya akan memberi impak 

yang besar terhadap keberhasilan dan kemenjadian murid.  

1.9 Rumusan 

Perbincangan dalam bab satu, menunjukkan bahawa Pembangunan dan Penilaian 

UDKAM mampu mengisi kelompangan dan memperkaya khazanah ujian diagnostik untuk 

kegunaan Program Pemulihan Khas. Pembangunan UDKAM ini sangat diperlukan oleh 

guru pemulihan bagi membantu guru mengesan daerah kelemahan murid seterusnya 

membolehkan guru pemulihan menyediakan satu intervensi yang sesuai dengan keperluan 

murid pemulihan.  Pembangunan dan penilaian UDKAM berteraskan Model Penilaian 

Diagnostik Kognitif Nichols (1994) adalah tepat dan bersesuaian dengan keperluan Program 

Pemulihan Khas. 

 

 

 

 



17 

 

BAB 2 

 

SOROTAN LITERATUR 

2.1 Pendahuluan 

Bab ini menjelaskan secara terperinci berkenaan dengan teori-teori dan model yang 

digunakan dalam proses pembangunan UDKAM. Selain itu, bab ini juga membincangkan 

secara menyeluruh berkenaan kurikulum, kemahiran membaca, Program Pemulihan Khas 

serta kajian-kajian terkini berkaitan Program Pemulihan Khas di Malaysia. Dapatan daripada 

sorotan literatur yang dijalankan menjadi asas dalam perancangan dan pelaksanaan kajian. 

2.2 Teori dan Model Landasan Kajian 

Teori dan model yang menjadi landasan dalam pelaksanaan kajian ialah Model 

Penilaian Diagnostik Kognitif Nichols. Perbincangan dalam bahagian ini akan mengupas 

berkenaan teori dan model tersebut berserta kaitannya dalam pelaksanaan kajian. 

2.2.1 Model Diagnostik Kognitif Nichols 

Proses pembangunan ujian diagnostik dalam bidang pendidikan lazimnya 

menggunakan model penilaian diagnostik psikologi. Model penilaian diagnostik psikologi 

seterusnya dilihat kurang relevan untuk digunakan dalam proses pembangunan ujian 

diagnostik dalam bidang pendidikan. Atas kesedaran tersebut, Nichols (1994) telah 

menambah baik model diagnostik psikologi dengan menambah elemen kognitif pada model 

penilaian diagnostik psikologi (Yuznaili, 2019).  Ujian diagnostik yang dibangunkan dengan 

berpandukan Model Penilaian Diagnostik Kognitif Nichols berupaya memberi maklumat 

bermakna kepada guru berkenaan tahap pengetahuan sedia ada murid dan aras kelemahan 

yang dihadapi oleh seseorang murid dalam sesuatu pelajaran yang diikuti (Nichols, 1994). 

Berdasarkan Model Penilaian Diagnostik Kognitif Nichols (1994), terdapat lima langkah 

yang perlu diikuti oleh seseorang guru dalam proses pembangunan ujian diagnostik. 

Langkah tersebut ialah substantif konstruk teori, pemilihan reka bentuk, pentadbiran ujian, 

skor respons dan semakan reka bentuk.  

Pada langkah substantif konstruk teori, Nichols (1994) menjelaskan bahawa 

pembangunan ujian diagnostik perlu berlandaskan kepada sebuah model atau teori yang 

berasaskan struktur pengetahuan yang hendak didiagnosis (Yuznaili, 2016). Justeru dalam 

konteks pelaksanaan kajian, pembangunan UDKAM akan dilandasi oleh kurikulum Program 

Pemulihan Khas KPM. Hal ini adalah bagi memastikan UDKAM yang dibina adalah 

menepati dan selari kehendak kurikulum serta dapat memberikan manfaat kepada murid dan 

guru pemulihan di sekolah.  

Langkah kedua dalam Model Penilaian Diagnostik Kognitif Nichols (1994) ialah 

pemilihan reka bentuk. Pada langkah ini, pengkaji mengenal pasti reka bentuk ujian 

diagnostik yang akan dibangunkan. Berdasarkan penelitian yang dijalankan, pengkaji 

mendapati bahawa reka bentuk ujian yang akan dibangunkan ialah ujian berbentuk lisan 

yang akan ditadbir secara individu dan bersemuka. Pemilihan reka bentuk ini adalah selaras 

dengan syor dalam panduan pelaksanaan Program Pemulihan Khas Kementerian Pendidikan 

Malaysia (Bahagian Pendidikan Khas, 2012).  

Langkah ketiga ialah pentadbiran ujian. Beberapa pertimbangan perlu dibuat dalam 

merancang pentadbiran ujian. Dalam konteks pelaksanaan kajian ini, pengkaji akan 

menyediakan panduan pentadbiran ujian yang akan dimuatkan ke dalam bahan guru yang 

dibangunkan bersama bahan murid. Guru pemulihan yang hendak mentadbir UDKAM perlu 

mengikut panduan pentadbiran yang telah ditetapkan bagi memastikan dapatan ujian 

memberikan gambaran sebenar terhadap kesukaran yang dihadapi murid dalam menguasai 

kemahiran asas membaca. 

Langkah keempat ialah skor respons. Skor respons bertujuan menganalisis dapatan 

ujian yang telah dijalankan pada langkah pentadbiran ujian. Dapatan analisis tersebut 

seterusnya digunakan dalam langkah berikutnya iaitu semakan reka bentuk. 

Langkah terakhir dalam proses pembangunan ujian diagnostik berdasarkan Model 

Penilaian Diagnostik Kognitif Nichols (1994) ialah semakan reka bentuk. Semakan reka 

bentuk ujian dijalankan bagi memastikan ujian diagnostik yang dibangunkan mempunyai 

nilai kesahan dan kebolehpercayaan yang diterima baik. Menurut Nichols dalam Yuznaili 

(2019), ujian yang mempunyai nilai kebolehpercayaan dan kesahan yang baik menunjukkan 

bahawa ujian berkenaan telah dibangunkan dengan menggunakan model yang betul dan 

tepat. 

Kesimpulannya, Model Penilaian Diagnostik Kognitif Nichols (1994) adalah 

dilihat sesuai untuk diimplementasikan dalam pelaksanaan kajian pembangunan UDKAM 

yang dijalankan oleh pengkaji. Pembangunan UDKAM yang dijalankan secara sistematik 

berpandukan lima langkah dalam Model Penilaian Diagnostik Kognitif Nichols (1994) 

diharap dapat menghasilkan ujian yang berkualiti dan membawa manfaat kepada guru dan 

murid pemulihan.  

2.3 Kurikulum Standard Sekolah Rendah Bahasa Melayu  

Kurikulum Standard Sekolah Rendah (KSSR) merupakan nadi kepada kurikulum 

kebangsaan. KSSR adalah penambahbaikan daripada Kurikulum Bersepadu Sekolah 

Rendah (KBSR) bagi memastikan kurikulum negara kekal relevan selari dengan kemajuan 

negara pada abad ke-21. Penggubalan KSSR menitikberatkan pembelajaran yang 

menyeronokkan yang dirancang secara holistik serta menggantikan orientasi peperiksaan 

kepada kaedah pentaksiran bilik darjah bagi menilai tahap penguasaan murid (Norlela 

Ahmad & Shamsudin Othman, 2020). 

KSSR diperkenalkan pada tahun 2011 yang melibatkan murid Tahun Satu pada 

masa tersebut. Pelaksanaan KSSR melibatkan tiga fasa. Pelaksanaan fasa pertama pada 2011 

hanya melibatkan murid Tahun Satu. Fasa kedua pula dijalankan pada tahun 2017 dengan 

melibatkan semua murid Tahun Satu hingga Tahun Enam dalam pelaksanaan kurikulum 

tersebut. Pada masa tersebut KSSR disemak semula dan dijenamakan sebagai KSSR 

semakan 2017. Fasa ketiga dilaksanakan pada 2019. Perlaksanaan KSSR adalah 

berpandukan pada Dokumen Standard KSSR yang diterbitkan oleh pihak KPM. Tiga 

standard utama KSSR ialah standard kandungan, standard pembelajaran dan standard 

prestasi. Ketiga-tiga standard ini telah didokumentasikan di dalam Dokumen Standard 

Kurikulum dan Pentaksiran (DSKP) (Kementerian Pendidikan Malaysia, 2017c). Matlamat 

penggubalan DSKP Bahasa Melayu adalah untuk melahirkan murid yang berketerampilan 

dalam berbahasa dan boleh berkomunikasi untuk memenuhi keperluan diri, memperoleh 

ilmu pengetahuan, kemahiran, maklumat, nilai dan idea serta hubungan sosial dalam 

kehidupan harian.  

Standard Kurikulum Bahasa Sekolah Rendah menggariskan kemahiran bahasa 

sebagai teras kepada Standard Kandungan (SK) dan Standard Prestasi (SP) untuk dikuasai 

oleh murid. Kemahiran bahasa ini dibahagikan kepada lima bahagian utama iaitu kemahiran 

mendengar dan bertutur, kemahiran membaca, kemahiran menulis, seni bahasa, dan 

tatabahasa. 

Kemahiran mendengar dan bertutur bertujuan untuk melihat keupayaan murid 

mendengar dan memberikan respons. Kemahiran mendengar ini dilaksanakan bagi melihat 

keupayaan murid untuk memberi respons terhadap pelbagai situasi yang disampaikan secara 

lisan. Manakala kemahiran bertutur pula bertujuan untuk melihat keupayaan komunikasi 

murid dalam menyampaikan sesuatu maklumat berdasarkan aras pemikiran yang kreatif dan 

kritis dengan menggunakan laras bahasa yang betul, sopan dan bertatasusila (Kementerian 

Pendidikan Malaysia, 2017c). 

Elemen yang seterusnya ialah kemahiran membaca. Elemen kemahiran membaca 

ini menguji keupayaan murid menterjemahkan bahan bacaan dengan menggunakan sebutan, 

intonasi, jeda dan kelancaran yang betul. Dalam kemahiran membaca, murid juga perlu 

menggunakan keupayaan mental untuk membuat penaakulan dan pemahaman menggunakan 

teknik-teknik membaca serta menghayati bahan bacaan tersebut (Kementerian Pendidikan 

Malaysia, 2017c). 

Elemen ketiga dalam teras Bahasa Melayu ialah kemahiran menulis. Kemahiran 

menulis ini memberi fokus kepada keupayaan murid untuk menyampaikan idea melalui 

tulisan. Kemahiran menulis perlu dikuasai pada bahagian penggunaan ayat yang gramatis, 

tanda baca dan ejaan yang betul serta tulisan yang jelas dan kemas. Dalam penulisan, murid 

perlu menggunakan pengalaman, pengetahuan dan imaginasi dalam membuat penelitian 

terhadap pelbagai bahan prosa, puisi dan grafik (Kementerian Pendidikan Malaysia, 2017c).  

Seni bahasa merupakan elemen keempat yang terdapat dalam teras Bahasa Melayu. 

Seni bahasa merangkumi aspek kebahasaan, keindahan dan kehalusan dalam Bahasa 

Melayu. Seni bahasa ialah salah satu pembelajaran yang menyeronokkan kerana murid perlu 

menghasilkan dan mempersembahkan karya kreatif menggunakan pelbagai genre sama ada 

secara lisan atau bertulis. Seni bahasa ini memberi peluang kepada murid untuk memahami, 

mengungkap dan menghayati bahasa yang indah (Kementerian Pendidikan Malaysia, 

2017c). 

Tatabahasa merupakan elemen kelima yang perlu dikuasai oleh murid. Pelaksanaan 

tatabahasa ini merangkumi aspek morfologi dan sintaksis. Perancangan dan teknik yang 

sesuai dalam pembelajaran tatabahasa sangat penting kerana akan memberi impak dalam 

jangka masa yang panjang. Murid perlu menguasai sistem bahasa supaya penggunaannya 

secara lisan atau bertulis adalah betul dan tepat (Kementerian Pendidikan Malaysia, 2017c). 

Selain elemen teras, proses pengajaran dan pembelajaran KSSR Bahasa Melayu 

juga melibatkan elemen elektif yang diterapkan secara tidak langsung. Elemen elektif ini 

melahirkan murid yang berkemahiran dan berketerampilan dalam menghadapi cabaran pada 

masa akan datang. Terdapat lapan elemen elektif yang diterapkan dalam KSSR Bahasa 

Melayu iaitu bahasa, kelestarian alam sekitar, nilai murni, sains dan teknologi, patriotisme, 

kreativiti dan inovasi, keusahawanan serta teknologi maklumat, dan komunikasi (TMK).  

Aspek penerapan nilai juga diberikan perhatian dalam KSSR Bahasa Melayu. 

Sebanyak 11 elemen nilai digariskan dalam PdP Bahasa Melayu. Penerapan nilai adalah 

salah satu tunjang bawah kerangka KSSR. Penerapan nilai ini memberi keseimbangan dalam 

tunjang KSSR iaitu melahirkan insan yang menghayati nilai-nilai murni selaras dengan 

Falsafah Pendidikan Kebangsaan. Penerapan nilai meliputi nilai kekeluargaan, 

kemasyarakatan, kesihatan dan kebersihan, keselamatan, perpaduan, kebudayaan, kesenian 

dan estetika, jati diri, patriotisme dan kewarganegaraan, sains teknologi dan inovasi, alam 

sekitar dan teknologi hijau, pertanian dan penternakan serta ekonomi, keusahawanan dan 

pengurusan kewangan. 

2.3.1 Pentaksiran Bilik Darjah 

PBD merupakan sebahagian daripada penilaian murid yang dikuatkuasakan pada 

2019 oleh BPK, KPM setelah peperiksaan tahap satu dan PBS dimansuhkan. PBD terbahagi 

kepada dua komponen utama yang dikenali sebagai pentaksiran formatif dan pentaksiran 

sumatif. Pentaksiran formatif merupakan pentaksiran yang berterusan dan dibahagikan 

kepada dua bahagian iaitu untuk pembelajaran dan sebagai pembelajaran. Pentaksiran 

sumatif pula dilaksanakan pada akhir tempoh, tajuk atau bidang bagi mendapatkan 

maklumat tentang perkembangan pembelajaran murid.  

PBD ini merupakan pentaksiran yang berterusan untuk mengesan perkembangan 

diri murid, mengenal pasti kekuatan dan kelemahan dalam pelajaran dan meningkatkan 

pembelajaran. Hal ini disebabkan PBD ini dilaksanakan melalui tiga kaedah pentaksiran 

iaitu pemerhatian, penulisan dan lisan. Selain itu, kerja projek, kuiz, pembentangan dan lain-

lain aktiviti pembelajaran turut dinilai berdasarkan standard prestasi. Standard prestasi 

merupakan pengukur bagi perkembangan prestasi murid. Kerangka standard prestasi telah 

ditetapkan oleh Bahagian Pembangunan Kurikulum seperti paparan berikut: 

Jadual 2. 1: Kerangka Standard Prestasi 

 

 

 

Sumber: Pentaksiran Bilik Darjah, BPK, KPM (2016) 

Pada awal tahun 2021, Lembaga Peperiksaan Malaysia telah memaklumkan 

pemansuhan UPSR dan Pemerkasaan PBS melalui surat siaran KPM.100-1/3/2 Jld.3 (84).  

Pemerkasaan PBS oleh KPM termasuklah memperkenalkan UASA bagi murid Tahun 6 

melalui pelaporan PBD sumatif pada akhir kalendar akademik. UASA ini bertujuan untuk 

menguji tahap kognitif murid dari segi perkembangan kemajuan, kebolehan dan pencapaian 

murid. 

2.4 Kemahiran Membaca 

Kemahiran membaca merupakan salah satu kemahiran asas yang penting dan perlu 

dikuasai oleh setiap murid dalam pengajaran dan pembelajaran berdasarkan KSSR Bahasa 

Melayu (Kementerian Pendidikan Malaysia, 2017c). Menurut Kamus Dewan Edisi Keempat 

(Dewan Bahasa dan Pustaka, 2005), membaca merupakan pemerhatian terhadap sesuatu 

yang ditulis dan dicetak dengan teliti serta memahami makna kandungannya. Membaca juga 

melalui dua proses utama iaitu menterjemah lambang bertulis atau bercetak kepada bunyi 

bahasa dan mendapatkan maklumat atau makna daripada bunyi-bunyi bahasa yang 

disuarakan (Hasnah Awang & Habibah Mohd Samin, 2010). 

Band  Standard 

6 Tahu, Faham dan Boleh Buat dengan Beradab Mithali 

5 Tahu, Faham dan Boleh Buat dengan Beradab Terpuji 

4 Tahu, Faham dan Boleh Buat denga Beradab 

3 Tahu, Faham dan Boleh Buat 

2 Tahu dan Faham 

1 Tahu 

Kemahiran membaca juga melibatkan pembaca untuk memahami idea mengikut 

pengalaman, keperluan dan tujuan membaca melalui proses berfikir yang menggunakan 

daya mental dalam menterjemah simbol-simbol grafik (tulisan) kepada konsep-konsep 

intelektual (Khairuddin Mohamad et al., 2013) . Manakala menurut Giesen (2009) membaca 

mengetengahkan tiga aspek utama iaitu pengecaman, membuat interpretasi dan persepsi 

terhadap bahan bercetak atau bertulis yang melibatkan proses kognitif pembaca. 

Kemahiran membaca merupakan satu proses yang dimulakan dengan mengenal 

bunyi huruf, membatang suku kata, membaca perkataan yang bermakna seterusnya 

membaca frasa dan ayat bermula dengan ayat mudah kepada ayat yang lebih sukar dan 

kompleks (Norlela Ahmad & Shamsudin Othman, 2020). Kegagalan murid pemulihan 

dalam menguasai kemahiran membaca adalah berpunca daripada kegagalan mereka 

menguasai kemahiran membaca pada peringkat yang paling asas iaitu kemahiran mengenal 

huruf, membaca suku kata terbuka dan membaca perkataan pola suku kata terbuka 

(Josephine et al., 2024). Guru pemulihan perlu memainkan peranan penting dalam usaha 

menyediakan PdP yang dapat memenuhi keperluan murid dan dapat membantu murid 

mengatasi kesukaran yang dihadapi khususnya dalam penguasaan kemahiran asas membaca 

(Ramli Hasan, 2020). 

Kesimpulannya, kemahiran membaca merupakan satu proses yang kompleks 

kerana perlu melalui fasa-fasa tertentu sebelum diterjemahkan melalui suara atau bunyi.  

Kemahiran membaca merupakan proses mentalis yang menguji intelektual pembaca untuk 

memahami dan menterjemah bahan bacaan bercetak atau bertulis secara bermakna.  

2.5 Program Pemulihan Khas 

Program Pemulihan Khas merupakan sebuah program pendidikan yang 

dilaksanakan oleh KPM di semua Sekolah Kebangsaan dan Sekolah Jenis Kebangsaan 

seluruh negara. Program Pemulihan Khas dikhususkan untuk murid yang mengalami 

kesukaran dalam menguasai kemahiran asas membaca, menulis dan mengira (3M) yang 

kompleks. Program Pemulihan Khas dijalankan di bilik pemulihan khas dan dijalankan oleh 

guru yang memiliki kelayakan ikhtisas pendidikan pemulihan (Kementerian Pendidikan 

Malaysia, 2019). 

Guru pemulihan merupakan seorang guru yang dilatih khusus dalam bidang ikhtisas 

pemulihan khas di Institut Pendidikan Guru, universiti awam mahupun universiti luar 

negara. Guru-guru pemulihan merupakan golongan terlatih dalam mengendalikan program 

pemulihan di sekolah dan diyakini berupaya menjalankan intervensi buat murid yang 

mengalami masalah penguasaan 3M dengan baik (Bahagian Pendidikan Khas KPM, 2012). 

Perkiraan penempatan guru pemulihan di sesebuah sekolah adalah menggunakan nisbah 

seorang guru bagi 15 orang murid pemulihan (Suhaimee, 2019). Tuntas nya, guru pemulihan 

merupakan guru yang mahir dalam pelaksanaan Program Pemulihan Khas baik dari aspek 

pedagogi, pengurusan bilik darjah mahupun pengurusan dan pentadbiran Program 

Pemulihan Khas. 

Murid pemulihan merupakan murid yang menghadapi kesukaran dalam menguasai 

kemahiran-kemahiran tertentu khususnya kemahiran 3M, bersifat negatif terhadap 

pembelajaran dan memiliki personaliti dan tingkah laku yang boleh menjejaskan 

pembelajaran (Kementerian Pendidikan Malaysia, 2019). Murid Tahap Satu dan Tahap Dua 

yang memperoleh tahap penguasaan satu (TP1) dan tahap penguasaan (TP2) dalam mata 

pelajaran Bahasa Melayu dan Matematik akan dicalonkan untuk mengikuti Program 

Pemulihan Khas dan akan dikategorikan sebagai murid pemulihan (Bahagian Pembangunan 

Kurikulum, 2021).  

Program Pemulihan Khas merupakan satu program yang dirangka secara sistematik 

dan teratur dan telah dilaksanakan semenjak tahun 1960-an. Rajah 2.1 menunjukkan carta 

alir pelaksanaan Program Pemulihan Khas di Sekolah Kebangsaan dan Sekolah Jenis 

Kebangsaan di seluruh Malaysia. 

Rajah 2.1: Carta Alir Pelaksanaan Program Pemulihan Khas 

Rajah 2.1 memaparkan carta alir pelaksanaan Program Pemulihan Khas yang 

dimulakan dengan pencalonan murid oleh guru mata pelajaran Bahasa Melayu dan 

Matematik. Apabila seseorang murid dicalonkan, guru pemulihan akan menyaring murid 

berkenaan menggunakan instrumen saringan yang dibekalkan oleh KPM atau mana-mana 

instrumen saringan yang sesuai. Sekiranya murid berkenaan didapati telah menguasai 

kemahiran 3M berdasarkan saringan yang dijalankan, maka murid berkenaan akan 

mengikuti proses PdP seperti biasa di kelas aliran perdana. Pada masa yang sama, guru 

pemulihan akan terus memantau perkembangan semasa murid berkenaan dan akan 

memberikan khidmat susulan sekiranya perlu. 

Murid-murid yang gagal melepasi saringan pula akan dikategorikan sebagai murid 

pemulihan. Pentadbiran ujian diagnostik akan dijalankan ke atas murid-murid yang 

dikategorikan sebagai murid pemulihan ini bagi mengenal pasti kelemahan mereka dalam 

menguasai kemahiran asas 3M. Dapatan ujian diagnostik seterusnya dijadikan sebagai 

panduan menyediakan pelan pengajaran atau intervensi yang bersesuaian buat mereka. 

Setiap murid mempunyai pelan pengajaran atau intervensi yang berbeza yang dirangka 

berdasarkan analisis dapatan ujian diagnostik yang telah ditadbir.  

Melihat dari aspek sukatan pelajaran pula, KPM melalui Bahagian Pendidikan Khas 

telah menggariskan sebanyak 32 set kemahiran yang perlu dikuasai oleh seseorang murid 

pemulihan sepanjang mengikuti Program Pemulihan Khas.  Murid pemulihan yang telah 

menguasai kesemua set kemahiran ini akan dikembalikan ke kelas perdana bagi mengikuti 

PdP bersama rakan-rakan yang lain. Pada masa yang sama, guru pemulihan akan terus 

memantau perkembangan semasa murid bagi memastikan murid berkenaan tidak 

ketinggalan dalam mengikuti PdP di kelas perdana. Jadual 2.2 memaparkan 32 set kemahiran 

pemulihan yang perlu dikuasai oleh murid pemulihan. 

Jadual 2.2: Set kemahiran Pemulihan Khas Bahasa Melayu 

Bil Kemahiran 

 Prabacaan dan pratulisan 

1 Huruf-huruf vokal 

2 Huruf-huruf kecil 

3 Huruf-huruf besar 

4 Suku kata KV 

5 Perkataan KVKV 

6 Perkataan VKV 

7 Perkataan KVKVKV 

8 Perkataan KVK 

9 Suku kata KVK 

10 Perkataan VKVK 

11 Perkataan KVKVK 

12 Perkataan KVKKV 

13 Perkataan KVKKVK 

14 Perkataan KVKVKVK 

15 Perkataan KVKKVKKVK 

16 Perkataan KVKK 

17 Suku kata KVKK 

18 Perkataan KVKVKK 

19 Perkataan VKVKK 

20 Perkataan KVKKVKK 

21 Perkataan KVKKKV 

22 Perkataan KVKKKV 

23 Perkataan KVKKKVKK 

24 Perkataan KVKVKVKK 

25 Perkataan KVKVKKVKK 

26 Perkataan KVKKVKVKK 

27 Perkataan KVKKKVKVK 

28 Perkataan KVKVKKKVK 

29 Perkataan yang melibatkan diftong dan vokal berganding 

30 Perkataan yang melibatkan konsonan bergabung (digraf) 

31 Membaca dan membina ayat mudah 

32 Bacaan dan pemahaman 

Sumber: (Bahagian Pendidikan Khas, 2019) 

Kesimpulannya, Program Pemulihan Khas merupakan satu usaha murni KPM dalam 

usaha menangani masalah penguasaan kemahiran asas 3M dalam kalangan murid di seluruh 

negara. Pelaksanaan program yang dijalankan secara berstruktur sudah pasti akan 

membuahkan hasil dan membawa manfaat buat semua murid dalam kerangka membasmi 

masalah penguasaan kemahiran asas 3M. 

2.6 Program Pemulihan Membaca di Malaysia 

Selain Program Pemulihan Khas, KPM juga telah melaksanakan beberapa program 

sampingan dalam kerangka membantu murid yang menghadapi kesukaran dalam menguasai 

kemahiran asas 3M khususnya kemahiran membaca. Bahagian ini akan memperkatakan 

tentang beberapa program yang telah dilaksanakan oleh KPM dalam usaha membantu murid 

menguasai kemahiran asas membaca. 

Pusat Pembangunan Kurikulum telah memperkenalkan Program Kelas Intervensi Asas 

Membaca dan Menulis (KIA2M) pada tahun 2006 bagi membantu murid Tahun Satu yang 

belum menguasai kemahiran membaca dan menulis. Program ini merupakan salah satu 

alternatif KPM bagi menangani masalah penguasaan membaca sejak dari awal persekolahan.  

Guru Bahasa Melayu dipertanggungjawabkan untuk mengendali program ini selama tiga 

atau enam bulan. 

Seterusnya, Program LINUS diperkenalkan. Program LINUS merupakan salah satu 

Program Pemulihan dan Intervensi (P1NCH) yang dilaksanakan di seluruh sekolah di 

Malaysia pada 2011. Program ini diperkenalkan bagi mencapai sasaran sifar Literasi dan 

Numerasi (3M) dengan membuat saringan dan membimbing murid-murid yang gagal 

menguasai kemahiran asas yang telah ditetapkan. 

Program LINUS dilaksanakan bagi membantu murid menguasai kemahiran literasi 

bahasa dan numerasi. Sehubungan dengan itu, pelaksanaan program ini bermula dengan 

ujian saringan bagi tiga kemahiran utama iaitu kemahiran membaca, kemahiran menulis dan 

kemahiran mengira yang melibatkan semua murid Tahun Satu bagi mengenal pasti murid 

yang belum menguasai kemahiran-kemahiran tersebut. Langkah seterusnya ialah murid 

tersebut akan mengikuti sesi intervensi dalam PdP program LINUS. Pelaksanaan program 

LINUS bagi kemahiran literasi LINUS adalah bertunjangkan 12 konstruk seperti paparan 

dalam jadual 2.3. 

Jadual 2. 3: Jadual Kemahiran Literasi LINUS 

Konstruk Kemahiran Literasi LINUS 

Konstruk 1 Keupayaan membaca (membunyikan) huruf vokal dan konsonan 

Konstruk 2 Keupayaan membaca (membunyikan) suku kata terbuka 

Konstruk 3 Keupayaan membaca perkataan suku kata terbuka 

Konstruk 4 Keupayaan membaca (membunyikan) suku kata tertutup 

Konstruk 5 Keupayaan membaca perkataan suku kata tertutup 

Konstruk 6 Keupayaan membaca perkataan suku kata tertutup ‘ng’ 

Konstruk 7 Keupayaan membaca perkataan yang mengandungi diftong 

Konstruk 8 Keupayaan membaca perkataan yang mengandungi vokal berganding 

Konstruk 9 Keupayaan membaca perkataan yang mengandungi digraf dan 

konsonan bergabung 

Konstruk 10 Keupayaan membaca perkataan berimbuhan awalan dan akhiran 

Konstruk 11 Keupayaan membaca ayat mudah 

Konstruk 12 Keupayaan membaca dan memahami berdasarkan bahan rangsangan 

Sumber: Sukatan Kemahiran Literasi Program LINUS (2010) 

Program LINUS dimansuhkan pada tahun 2018 melalui surat siaran KPM bertarikh 

19 Disember 2018. Seterusnya, pada bulan Mac 2020, KPM melalui BPK telah 

memperkenalkan Program Primary Literacy and Numeracy (PLaN) bagi menggantikan 

LINUS. Program PLaN hanya dilaksanakan di sekolah terpilih sahaja di seluruh Malaysia. 

PLaN merupakan program sokongan pengajaran dan pembelajaran yang komprehensif dan 

menyeluruh berasaskan sekolah khusus untuk murid Tahun Dua dan Tahun Tiga. Objektif 

utama program PlaN adalah untuk memastikan murid Tahun Dua dan Tahun Tiga mencapai 

tahap penguasaan minimum dalam mata pelajaran Bahasa Melayu, Matematik dan Bahasa 

Inggeris. Penguasaan kemahiran asas membaca dalam mata pelajaran Bahasa Melayu 

merupakan satu hasrat utama pelaksanaan program PlaN (Kementerian Pendidikan 

Malaysia, 2020). 

Pada tahun 2022, KPM melalui Bahagian Pengurusan Sekolah Harian (BPSH) telah 

memperkenalkan Program Bantu Membaca (PBM) yang dilaksanakan di sekolah-sekolah 

yang tidak dilibatkan dengan pelaksanaan PLaN. PBM berbeza dengan PLaN kerana PBM 

hanya berfokus kepada kemahiran membaca bagi mata pelajaran Bahasa Melayu dan tidak 

melibatkan mata pelajaran Bahasa Inggeris dan kemahiran numerasi. Perlaksanaan PBM 

adalah berasaskan program mentor mentee di mana panitia Bahasa Melayu di sekolah 

masing-masing diminta untuk mengagihkan murid kepada kumpulan kecil yang terdiri 

daripada dua hingga tiga orang murid yang akan diperkenalkan kepada guru mentor yang 

akan membimbing mereka sepanjang perlaksanaan program (Kementerian Pendidikan 

Malaysia, 2022). 

Pada tahun 2024, pihak Kementerian Pendidikan Malaysia telah memperkenalkan 

sebuah lagi program intervensi baharu yang dinamakan sebagai PiTS. Golongan sasar 

pelaksanaan PiTS ialah semua murid Tahun 1 di seluruh Malaysia yang belum menguasai 

tahap penguasaan minimum TP1 dalam PBD kali pertama bagi tahun 2024. Objektif 

pelaksanaan PiTS adalah untuk mengenal pasti murid yang belum menguasai kemahiran 3M 

serta membantu pihak sekolah merancang intervensi yang sesuai dan membantu menangani 

isu keciciran pembelajaran dalam kalangan murid Tahun 1.  Pelaksanaan PiTS dijalankan 

sebanyak dua fasa iaitu fasa pertama pada bulan Julai hingga September dan fasa kedua pada 

bulan Oktober hingga Disember. Pelaksanaan program ini dijalankan dengan melibatkan 

guru Bahasa Melayu dan guru Matematik yang mengajar murid Tahun 1. Pihak sekolah 

diberi kebebasan untuk menjalankan PiTS sama ada melalui withdrawal system dengan 

membawa murid yang dikenal pasti untuk mengikuti sesi intervensi di bilik khas yang telah 

ditetapkan; ataupun bimbingan secara sepenuh masa di dalam bilik darjah Tahun 1 dengan 

melibatkan semua guru mata pelajaran. Guru pemulihan juga digalakkan untuk melibatkan 

diri dalam pelaksanaan PiTS sekiranya tidak mengganggu sesi PdP di kelas pemulihan yang 

sedang dikendalikan (Kementerian Pendidikan Malaysia, 2024). 

Perancangan dan pelaksanaan pelbagai program intervensi bagi mengatasi masalah 

penguasaan kemahiran membaca dalam kalangan murid sekolah rendah di Malaysia jelas 

menunjukkan bahawa Kerajaan memandang serius berkenaan isu penguasaan kemahiran 

membaca dalam kalangan murid di seluruh negara. Justeru, kajian yang dijalankan oleh 

pengkaji diharap dapat menyumbang dalam usaha menyokong inisiatif Kerajaan dalam 

membasmi masalah penguasaan kemahiran membaca dalam kalangan murid di seluruh 

negara.  

2.7 Kajian-Kajian Berkaitan Pemulihan Membaca Bahasa Melayu dan 

Pembangunan Ujian Diagnostik bagi Program Pemulihan di Malaysia 

Kajian-kajian berkaitan Program Pemulihan Khas dan pembangunan ujian 

diagnostik untuk kegunaan Program Pemulihan Khas dianalisis menggunakan kaedah 

tinjauan literatur sistematik (SLR). Prinsip penerokaan literatur menggunakan kaedah SLR 

adalah menjalankan carian literatur menggunakan kata kunci seperti amalan penyelidik 

mutakhir ini (Abur Hamdi Usman et al., 2020).  

Kata kunci Program Pemulihan Khas, murid pemulihan, pengajaran pemulihan, 

pemulihan membaca, pemulihan menulis, dan ujian diagnostik digunakan dalam proses 

penerokaan literatur berkaitan skop kajian pengkaji. Pangkalan data google scholar, Science 

Direct dan research gate digunakan dalam proses pencarian artikel yang berkaitan. Pengkaji 

hanya memfokuskan carian kepada pelaksanaan Program Pemulihan Khas di Malaysia. 

Pengkaji telah menetapkan tapisan artikel yang diterbitkan dalam jangka masa lima tahun 

ke belakang iaitu bermula daripada tahun 2019 sehingga tahun 2024. Berdasarkan carian dan 

tapisan yang telah dijalankan, pengkaji telah memperoleh sebanyak 11 buah artikel 

berkenaan program Pemulihan di Malaysia dan pemulihan kemahiran membaca yang 

relevan dengan skop pelaksanaan kajian. Bagi artikel berkenaan pembangunan ujian 

diagnostik untuk kegunaan Program Pemulihan Khas pula, pengkaji hanya menemui sebuah 

kajian berkenaan pembangunan ujian diagnostik kemahiran menulis mekanis Bahasa 

Melayu yang diterbitkan pada tahun 2019. Berikut merupakan kupasan secara sistematik 

berkenaan 12 artikel yang berkaitan dengan skop kajian yang dijalankan oleh pengkaji. 

 

Artikel 1 : Kesediaan Guru pemulihan Terhadap Kemahiran 3M 

Murid Selepas Pandemik Di Daerah Padawan (Josephine 

et al., 2024) 

Pernyataan Masalah : Bilangan murid sekolah rendah di Malaysia yang belum 

menguasai kemahiran asas membaca dan menulis adalah 

berada pada tahap membimbangkan iaitu seramai 

1,948,975 orang murid masih belum menguasai tahap 

penguasaan minimum TP1 bagi mata pelajaran Bahasa 

Melayu (Dewan Negara, 2023). 

Salah satu punca yang dilihat menyumbang kepada isu 

ini adalah kemunculan pandemik COVID-19 yang telah 

merubah landskap pendidikan negara dan mengganggu 

sesi persekolahan sepanjang siri perintah kawalan 

pergerakan. Oleh itu, kajian yang dijalankan pengkaji ini 

adalah bertujuan untuk meninjau tahap kesediaan guru 

pemulihan terhadap tahap penguasaan murid terhadap 

kemahiran asas membaca menulis dan mengira pasca 

pandemik.  

Objektif Kajian : Objektif pelaksanaan kajian adalah untuk meninjau tahap 

kesediaan guru pemulihan dari segi pengetahuan dan 

sikap terhadap tahap penguasaan kemahiran 3M murid 

pemulihan pasca pandemik COVID-19.  

Metodologi : Kajian ini dijalankan menggunakan pendekatan 

kuantitatif dengan reka bentuk tinjauan. Seramai 67 

orang guru pemulihan di daerah Padawan, Sarawak 

dilibatkan dalam pelaksanaan kajian. Soal selidik 

menggunakan skala likert lima poin digunakan dalam 

pelaksanaan kajian. Dapatan soal selidik dianalisis secara 

deskriptif dan inferensi berbantukan perisian SPSS 2.0. 

Dapatan : Dapatan kajian menunjukkan bahawa tahap kesediaan 

guru pemulihan dalam menjalankan Program Pemulihan 

Khas pasca pandemik berada pada tahap yang tinggi. Min 

bagi domain pengetahuan adalah sebanyak 4.15 dengan 

sisihan piawai 0.42, manakala min bagi domain sikap 

adalah 4.23 dengan sisihan piawai 0.43. Dapatan analisis 

inferensi pula mendapati bahawa tidak terdapat 

perbezaan yang signifikan antara pengalaman mengajar 

guru pemulihan dengan pengetahuan dan sikap guru 

dalam mengendalikan Program Pemulihan Khas. 

 

Artikel 2 : Tinjauan Analisis Keperluan Modul Pengajaran 

Kemahiran Membaca dalam Kalangan Guru Pemulihan 

(Mazida et al., 2023) 

Pernyataan Masalah : Penguasaan kemahiran asas membaca masih belum dapat 

diatasi secara total walaupun pelbagai usaha intervensi 

telah dijalankan sehingga tahun 2023. Salah satu usaha 

yang boleh diambil kira dalam membantu guru 

pemulihan menyediakan intervensi terbaik bagi murid 

pemulihan adalah dengan menyediakan modul 

pengajaran yang telah dinilai kesahan dan mempunyai 

tahap kebolehpercayaan dan kebolehgunaan yang tinggi. 

Objektif Kajian : Meninjau persepsi guru pemulihan terhadap keperluan 

pembangunan sebuah modul pengajaran kemahiran 

membaca yang dapat dimanfaatkan oleh guru pemulihan 

dalam pelaksanaan pengajaran dan pembelajaran 

Program Pemulihan Khas.  

Metodologi : Kajian dijalankan menggunakan pendekatan kuantitatif 

dengan reka bentuk kajian tinjauan. Instrumen soal 

selidik diedarkan kepada seramai 540 orang guru 

pemulihan di seluruh negeri Pahang yang merupakan 

seluruh populasi guru pemulihan di negeri berkenaan. 

Dapatan : Hasil kajian mendapati bahawa guru pemulihan di negeri 

Pahang menyatakan tahap persetujuan yang tinggi 

terhadap keperluan pembangunan sebuah modul 

pengajaran kemahiran membaca yang boleh 

dimanfaatkan dalam proses pengajaran dan pembelajaran 

Program Pemulihan Khas. 

 

Artikel 3 : Faktor Keciciran Murid Program Pemulihan Khas 

Sekolah Rendah di Malaysia (Nur Faizahton & Nur 

Azimah, 2023) 

Pernyataan Masalah : Setelah LINUS dimansuhkan, Program Pemulihan Khas 

merupakan satu-satunya program intervensi yang 

dijalankan di seluruh negara bagi membasmi masalah 

penguasaan 3M. Walau bagaimanapun, pelaksanaan 

program ini masih belum dapat dijayakan secara total dan 

masih timbul isu keciciran dalam kalangan murid 

pemulihan. Justeru, kertas konsep yang dikemukakan 

oleh pengkaji membincangkan berkenaan faktor yang 

menyumbang kepada masalah keciciran dalam kalangan 

murid pemulihan. 

Objektif Kajian : Mengenal pasti faktor yang menyumbang kepada 

masalah keciciran dalam kalangan murid pemulihan di 

Malaysia. 

Metodologi : Pelaksanaan kajian adalah menggunakan kaedah rujukan 

kajian kepustakaan. Pengkaji merujuk kajian-kajian yang 

telah dihasilkan para pengkaji dalam dan luar negara bagi 

mengenal pasti faktor keciciran dalam kalangan murid 

pemulihan. 

Dapatan : Empat faktor dikenal pasti menjadi punca masalah 

keciciran dalam kalangan murid pemulihan di Malaysia 

iaitu: 

i. Impak daripada pandemik COVID-19. 

ii. Masalah kesukaran murid dalam menguasai 

kemahiran membaca pada peringkat paling asas 

(huruf, suku kata dan perkataan pola suku kata 

terbuka). Diagnostik yang tepat diperlukan bagi 

memastikan pengajaran guru adalah berfokus 

kepada kesukaran sebenar murid. 

iii. Kekurangan bahan bantu dan kebergantungan 

guru terhadap bahan bantu yang dibekalkan oleh 

pihak kementerian. 

iv. Faktor persekitaran yang membentuk latar 

belakang murid seperti tiada sokongan dan 

bimbingan daripada ibu bapa seusai sesi 

persekolahan. 

 

Artikel 4 : Kesan Permainan Pembelajaran Literasi Membaca 

Berasaskan Pendekatan Behaviorisme (PPLMB) 

Terhadap Penguasaan Murid pemulihan (Gopal & 

Hemanathan, 2023) 

Pernyataan Masalah : Kaedah bermain merupakan salah satu kaedah 

pengajaran yang menarik dan berupaya memerangkap 

minat murid untuk mengikuti sesi pengajaran dan 

pembelajaran. Kaedah bermain juga sering diaplikasikan 

dalam proses pengajaran dan pembelajaran kemahiran 

membaca Program Pemulihan Khas. Hasil daripada 

penelitian penulis artikel, kaedah bermain yang 

diamalkan guru pemulihan di kelas kurang membantu 

dalam meningkatkan tahap penguasaan murid dalam 

kemahiran asas membaca. Hal ini disebabkan oleh 

kaedah bermain yang diamalkan tidak menekankan 

elemen permainan seperti masteri, misteri, risiko, 



41 

 

pembelajaran realistik, ganjaran, cabaran, peluang, dan 

cerita naratif. Oleh hal yang demikian, pengkaji tampil 

dengan satu kaedah permainan yang memenuhi elemen 

tersebut bagi membantu murid pemulihan menguasai 

kemahiran asas membaca. 

Objektif Kajian : Mengkaji kesan Permainan Pembelajaran Literasi 

Membaca Berasaskan Pendekatan Behaviorisme 

Terhadap Penguasaan Murid pemulihan 

Metodologi : Reka bentuk triangulasi serentak digunakan dalam 

pelaksanaan kajian, dan pengkaji memilih untuk 

menggabungkan kajian kuasi eksperimental dengan 

kajian kualitatif bagi menilai kesan PPLMB terhadap 

murid pemulihan.   

Dapatan : Dapatan kajian menunjukkan terdapat perbezaan 

signifikan antara skor ujian pasca kumpulan rawatan 

yang diajar menggunakan PPLMB berbanding kumpulan 

kawalan. Dapatan ini membuktikan bahawa dengan 

proses PdP yang menyeronokkan berupaya membantu 

murid pemulihan menguasai kemahiran membaca. 

 

Artikel 5 : Tahap Pengetahuan, Penerimaan, Kesediaan dan Amalan 

Pengajaran Guru pemulihan Terhadap Pengajaran 

Terbeza (Rathaneswaary & Ruhizan, 2022)  

Pernyataan Masalah : Pengajaran terbeza merupakan satu pendekatan pedagogi 

yang mewajibkan guru untuk menyediakan aktiviti 

pengajaran dan pembelajaran berdasarkan aras kognitif, 

kecerdasan, minat dan gaya pembelajaran murid. Proses 

diagnostik menggunakan instrumen diagnostik yang sah 

dan tekal adalah perlu bagi mengesan daerah kelemahan 

murid sebelum memulakan proses pengajaran terbeza.  

Pengajaran terbeza sememangnya akan membawa impak 

positif dalam proses pengajaran dan pembelajaran 

kemahiran asas membaca sekiranya dijalankan sebaik 

mungkin dalam Program Pemulihan Khas. Pengkaji 

mendapati bahawa pembelajaran secara keseluruhan 

masih berlaku di kelas pemulihan yang mungkin 

berpunca daripada kurangnya pengetahuan guru 

pemulihan terhadap pedagogi pembelajaran terbeza, 

sikap guru terhadap pembelajaran terbeza serta kekangan 

tugasan sampingan guru pemulihan. 

Objektif Kajian : Objektif kajian adalah untuk mengkaji tahap 

pengetahuan, penerimaan, kesediaan, dan tahap 

pelaksanaan pengajaran terbeza dalam kalangan guru 

pemulihan. 

Metodologi : Kajian dijalankan menggunakan pendekatan kuantitatif 

dengan reka bentuk tinjauan. Kaedah persampelan rawak 

mudah digunakan dalam pelaksanaan kajian. Seramai 

190 orang guru pemulihan dari tujuh daerah di Negeri 

Sembilan dilibatkan dalam pelaksanaan kajian.   

Dapatan : Dapatan kajian menunjukkan keempat-empat aspek yang 

diukur menunjukkan nilai min yang tinggi. Tafsiran yang 

boleh dibuat berdasarkan dapatan kajian ini ialah guru 

pemulihan yang dikaji mempunyai tahap pengetahuan, 

penerimaan, kesediaan, dan pengamalan yang baik 

terhadap pengajaran terbeza. Dapatan kajian pengkaji 

juga mendapati terdapat kekangan dalam pelaksanaan 

pengajaran terbeza dalam kalangan guru pemulihan iaitu 

kekurangan sumber dan bahan bantu mengajar serta 

masalah pengurusan masa.  

 

Artikel 6 : Keberkesanan Pembelajaran Kendiri bagi Kemahiran 

Membina Ayat dalam Bahasa Melayu Menggunakan 

Video Pendekatan Konstruktivisme Terhadap Murid 

pemulihan (Nor Azleenda & Norasyikin, 2022) 

Pernyataan Masalah : Murid pemulihan yang telah berjaya dipulihkan dan 

berpotensi untuk diserap semula ke dalam kelas perdana 

lazimnya menghadapi kesukaran dalam kemahiran 

membina ayat khususnya ayat mudah. Kesukaran ini 

akan menyulitkan murid berkenaan untuk mengikuti 

proses pengajaran dan pembelajaran di kelas perdana. 

Oleh hal yang demikian, pengkaji telah tampil dengan 

kaedah pembelajaran kendiri menggunakan video 

pendekatan konstruktivisme bagi membantu murid 

pemulihan mengatasi kesukaran ini.  

Objektif Kajian : Objektif kajian adalah untuk mengkaji keberkesanan 

pembelajaran kendiri bagi kemahiran membina ayat 

dalam Bahasa Melayu menggunakan video pendekatan 

konstruktivisme terhadap murid pemulihan. 

Metodologi : Kajian ini dijalankan menggunakan pendekatan 

kuantitatif dengan reka bentuk ujian pra dan pasca. 

Seramai 20 orang murid pemulihan Tahun 2 yang dipilih 

menggunakan kaedah persampelan bertujuan dilibatkan 

dalam pelaksanaan kajian.  

Dapatan : Dapatan kajian menunjukkan kaedah pembelajaran 

kendiri bagi kemahiran membina ayat dalam bahasa 

Melayu menggunakan video pendekatan konstruktivisme 

berupaya meningkatkan tahap penguasaan murid dalam 

kemahiran menulis ayat mudah. Berdasarkan dapatan 

ujian pasca, 17 orang sampel kajian menunjukkan 

peningkatan dalam tahap penguasaan kemahiran menulis 

ayat mudah. 

 

Artikel 7 : Sistem Pengurusan Data (SPD) Program Pemulihan Khas 

(Nur Syafiqah et al., 2022) 

Pernyataan Masalah : Pengurusan fail dan data sememangnya sangat penting 

dalam pelaksanaan Program Pemulihan Khas. 

Pengurusan data yang sistematik sememangnya 

memudahkan guru dalam proses pengurusan Program 

Pemulihan Khas yang dikendalikan. Sebuah sistem 

pengurusan data yang baharu dan berciri moden perlu 

diperkenalkan selaras dengan perkembangan teknologi 

semasa. 

Objektif Kajian : Menilai kebolehgunaan prototaip sistem pengurusan data 

Program Pemulihan Khas yang bersifat web based. 

Metodologi : Kajian ini dijalankan menggunakan reka bentuk 

kuantitatif. Seramai 30 orang sampel yang terdiri 

daripada 27 orang guru pemulihan dan tiga pegawai 

Pejabat Pendidikan Daerah Cameron Highlands 

dilibatkan dalam kajian. Instrumen soal selidik penilaian 

kebolehgunaan SPD diedarkan kepada semua sampel 

bagi menilai kebolehgunaan SPD. 

Dapatan : Sampel kajian berpendapat bahawa SPD membawa 

manfaat kepada pengurusan Program Pemulihan Khas. 

 

Artikel 8 : Potensi Penggunaan Augmented Reality dalam 

Meningkatkan Motivasi dan Penglibatan Murid 

Pemulihan dalam Aktiviti Penulisan (Ong & Faridah, 

2022) 



46 

 

Pernyataan Masalah : Berdasarkan tinjauan yang dijalankan pengkaji, 

penggunaan teknologi augmented reality dilihat dapat 

meningkatkan motivasi murid dalam mengikuti proses 

pengajaran dan pembelajaran. Namun demikian, kajian 

berkenaan penggunaan augmented reality dalam 

kalangan murid pemulihan masih terhad dan kurang 

diterokai oleh pengkaji.  

Objektif Kajian : Objektif kajian adalah untuk mengenal pasti peningkatan 

tahap pencapaian, motivasi dan penglibatan murid dalam 

proses PdP berbantukan augmented reality. 

Metodologi : Kajian ini dijalankan secara kualitatif menggunakan 

pendekatan kajian tindakan.  

Dapatan : PdP berbantukan augmented reality dilihat berupaya 

meningkatkan tahap pencapaian, motivasi dan 

penglibatan murid pemulihan dalam aktiviti pengajaran 

dan pembelajaran penulisan. 

 

Artikel 9 : Modul Scaffolding Literasi (ScafoLIT): Kesan Terhadap 

Penguasaan Kemahiran Membaca dan Memahami dalam 

Kalangan Murid pemulihan Tahun 3 (Ramli & Noor 

Aini, 2021) 

Pernyataan Masalah : Penguasaan kemahiran membaca dan memahami dalam 

kalangan murid pemulihan Tahun 3 masih berada pada 

tahap yang rendah. Pengkaji menghuraikan bahawa 

bentuk scaffolding yang diberi oleh guru terhadap murid 

pemulihan sangat penting dalam usaha membantu murid 

menguasai kemahiran membaca dan memahami.  

Objektif Kajian : Menilai kesan penggunaan Modul ScafoLIT terhadap 

tahap penguasaan kemahiran membaca dan memahami 

dalam kalangan murid pemulihan Tahun 3.  

Metodologi : Kajian ini merupakan sebuah kajian kuasi eksperimental. 

Seramai 60 orang murid pemulihan Tahun 3 di negeri 

Sarawak dilibatkan dalam pelaksanaan kajian. Sampel 

kajian dibahagikan kepada kumpulan rawatan dan 

kumpulan kawalan. Kumpulan rawatan diberi intervensi 

menggunakan Modul ScafoLIT, manakala kumpulan 

kawalan diajar dengan kaedah konvensional. 

Dapatan : Dapatan kajian menunjukkan Modul ScafoLIT dapat 

meningkatkan tahap penguasaan murid dalam kemahiran 

membaca dan memahami perkataan pola suku kata 

terbuka. Terdapat perbezaan signifikan antara skor ujian 

pra dan skor ujian pasca murid dalam kumpulan rawatan 

yang diajar menggunakan Modul ScafoLIT. 

 

Artikel 10 : Keberkesanan Kaedah Gabung Bunyi Kata (KGBK) 

Terhadap Pencapaian Kemahiran Membaca dalam 

Kalangan Murid pemulihan (Nor Adzleena Wahap, 

2021) 

Pernyataan Masalah : Peningkatan bilangan murid yang tidak menguasai 

kemahiran asas literasi menjadi cabaran terbesar dalam 

dunia pendidikan di Malaysia. Kaedah pengajaran guru 

yang tidak mengambil kira keupayaan murid dilihat 

sebagai punca kepada kegagalan murid untuk menguasai 

kemahiran asas membaca. Hal ini menyebabkan murid 

merasa bosan untuk mengikuti sesi pengajaran dan 

pembelajaran yang dijalankan. Justeru pengkaji cuba 

mengetengahkan KGBK yang dipelopori oleh Profesor 

Emeritus Dato Dr Ishak Haron pada tahun 1979 untuk 

proses PdP kemahiran membaca dalam kalangan murid 

pemulihan.  

Objektif Kajian : Menilai kesan penggunaan KGBK terhadap penguasaan 

kemahiran asas membaca (suku kata terbuka) dalam 

kalangan murid pemulihan. 

Metodologi : Kajian dijalankan menggunakan reka bentuk kuasi 

eksperimental. 30 orang murid pemulihan dari daerah 

Tanah Merah, Kelantan dilibatkan sebagai subjek kajian. 

15 orang murid dikategorikan sebagai kumpulan rawatan 

dan selebihnya dijadikan sebagai kumpulan kawalan. 

Kumpulan rawatan diajar menjalani sesi intervensi 

menggunakan KGBK manakala kumpulan kawalan 

diajar seperti biasa menggunakan kaedah konvensional. 

Dapatan : KGBK dilihat dapat meningkatkan pencapaian murid 

dalam menguasai kemahiran asas membaca perkataan 

pola suku kata terbuka. Dapatan ujian pasca 

menunjukkan terdapat perbezaan signifikan antara skor 

ujian pra dan ujian pasca subjek kajian dalam kumpulan 

rawatan; dan terdapat perbezaan signifikan antara skor 

ujian pasca antara kumpulan rawatan dan kumpulan 

kawalan.  

 

Artikel 11 : Keberkesanan VAKT dalam Meningkatkan Penguasaan 

Membaca Perkataan Digraf dan Konsonan Bergabung 

Bahasa Melayu Murid Melanau di Kelas Pemulihan (Nor 

Qadariah & Wan Muna, 2020) 

Pernyataan Masalah : Kemahiran membaca perkataan digraf dan konsonan 

bergabung merupakan kemahiran yang berada pada aras 

yang tinggi bagi murid pemulihan. Hasil tinjauan yang 

dijalankan pengkaji, kebanyakan murid pemulihan 

dilihat sukar menguasai kemahiran membaca perkataan 

digraf dan konsonan bergabung dan hal ini menyukarkan 

mereka untuk berganjak kepada kemahiran pemulihan 

berikutnya yang lebih kompleks.  

Objektif Kajian : Mengkaji keberkesanan kaedah VAKT dalam proses 

pengajaran dan pembelajaran kemahiran membaca 

perkataan digraf dan konsonan bergabung Bahasa 

Melayu murid Melanau di kelas pemulihan. 

Metodologi : Kajian dijalankan menggunakan reka bentuk kuasi 

eksperimental satu kumpulan- ujian pasca. 

Dapatan : Proses pengajaran yang dirancang secara sistematik dan 

mengikut aras pencapaian semasa murid yang 

diintegrasikan dengan kaedah VAKT dapat 

meningkatkan penguasaan murid dalam kemahiran 

membaca perkataan digraf dan konsonan bergabung.  

  

Artikel 12 : Pembangunan Ujian Diagnostik Kemahiran Menulis 

Mekanis Bahasa Melayu (Yuznaili Saleh, 2019) 

Pernyataan Masalah : Pentadbiran ujian diagnostik adalah sangat penting dan 

paling utama dalam pelaksanaan PdP Pemulihan Khas. 

Kebanyakan guru pemulihan membangunkan sendiri 

ujian diagnostik yang digunakan dalam proses PdP 

pemulihan. Kebanyakan ujian diagnostik yang 

dibangunkan digunakan terus oleh guru tanpa dinilai 

kesahan dan kebolehpercayaan.  

Objektif Kajian : Membangunkan ujian diagnostik kemahiran menulis 

mekanis Program Pemulihan Khas dan menilai kesahan 

dan kebolehpercayaan ujian yang dibangunkan. 

Metodologi : Kajian ini dijalankan menggunakan gabungan reka 

bentuk kualitatif dan kuantitatif. Pembangunan ujian 

diagnostik kemahiran menulis mekanis dijalankan secara 

kualitatif manakala penilaian kesahan dan 

kebolehpercayaan dijalankan secara kuantitatif. Sampel 

kajian terdiri daripada 162 orang murid pemulihan, dua 

orang pakar dan 24 orang guru pemulihan di daerah 

Tawau, Sabah.  

Dapatan : Sebuah ujian diagnostik kemahiran menulis mekanis 

berjaya dibangunkan melalui kajian ini. 

Kajian mendapati ujian diagnostik kemahiran menulis 

mekanis yang dibangunkan pengkaji mempunyai nilai 

kesahan dan kebolehpercayaan yang tinggi dan boleh 

diguna pakai dalam proses PdP pemulihan. 

 

Berdasarkan tinjauan literatur berkenaan kajian terkini berkenaan Program 

Pemulihan Khas dan pembangunan ujian diagnostik Program Pemulihan Khas, adalah 

didapati bahawa masih kurang pengkaji yang tampil dengan kajian berkenaan Program 

Pemulihan Khas, khususnya kajian berkenaan pembangunan ujian diagnostik untuk 

kegunaan guru dalam pelaksanaan PdP Program Pemulihan Khas. Justeru adalah relevan 

bagi pengkaji untuk menjalankan kajian pembangunan UDKAM sebagai satu usaha 

menambah literatur berkenaan pembangunan ujian diagnostik Program Pemulihan Khas.  

2.8 Rumusan 

Penulisan dalam bab dua ini telah membincangkan secara berkenaan Program 

Pemulihan Khas, kemahiran membaca, kajian-kajian terkini berkenaan pengajaran 

pemulihan khususnya pengajaran kemahiran asas membaca dan model pembangunan ujian 

diagnostik. Dapatan daripada bab dua ini akan dijadikan panduan dalam penulisan bab 

metodologi kajian dan proses pembangunan UDKAM seperti objektif kajian yang telah 

ditetapkan oleh pengkaji.  

BAB 3 

 

METODOLOGI KAJIAN 

3.1 Pendahuluan 

Tujuan utama kajian ini adalah untuk membina sebuah instrumen diagnostik 

kemahiran asas membaca Bahasa Melayu khusus untuk murid pemulihan sekolah rendah. 

Bagi mencapai tujuan berkenaan, tiga persoalan kajian yang perlu dijawab oleh pengkaji 

adalah: 

i. Bagaimanakah Ujian Diagnostik Kemahiran Asas Membaca (UDKAM) 

dibangunkan? 

ii. Berapakah nilai kesahan UDKAM? 

iii. Berapakah nilai kebolehpercayaan UDKAM? 

Bab ini akan membincangkan secara terperinci berkenaan reka bentuk kajian, 

sampel kajian, kaedah pensampelan, kaedah pengumpulan data serta kaedah analisis data 

yang digunakan bagi menjawab persoalan kajian serta mencapai objektif pelaksanaan kajian.  

3.2 Reka Bentuk Kajian 

Pelaksanaan kajian dijalankan menggunakan gabungan reka bentuk kualitatif dan 

kuantitatif. Gabungan reka bentuk ini diperlukan dalam pelaksanaan penyelidikan 

pembinaan instrumen diagnostik (Yuznaili, 2016). Reka bentuk kualitatif dengan 

pendekatan kajian kepustakaan digunakan dalam proses pembinaan UDKAM, manakala 

reka bentuk kuantitatif pula digunakan dalam proses penilaian kesahan dan 

kebolehpercayaan UDKAM.  

Kajian kepustakaan merupakan satu kaedah kajian yang digunakan untuk 

mendapatkan data melalui kajian ke atas dokumen dan rekod sedia ada (Mohd Shaffie, 

1991). Kajian kepustakaan merupakan satu kaedah kajian yang boleh digunakan dalam 

bidang pendidikan dengan meneliti sumber-sumber yang terdapat di perpustakaan seperti 

buku, artikel, jurnal dan pelbagai dokumen lain bagi mendapatkan data dan informasi yang 

diperlukan dalam sesebuah kajian (Arcanita et al., 2023). Kajian kepustakaan dijalankan 

bagi menentukan hala tuju kajian dan mendapatkan maklumat berkenaan kosa ilmu yang 

dikaji (Nirwana Sudirman & Zulkifley Hamid, 2016). Pernyataan-pernyataan di atas 

merupakan justifikasi pengkaji memilih reka bentuk kajian kepustakaan untuk digunakan 

sebagai sebahagian daripada reka bentuk pelaksanaan kajian. 

Reka bentuk kajian kepustakaan digunakan oleh pengkaji untuk menjawab 

persoalan kajian yang pertama iaitu menentukan proses pembangunan UDKAM. Kajian 

kepustakaan juga dijalankan dengan meneroka literatur yang daripada sumber yang sahih 

dan berautoriti seperti dapatan kajian para pengkaji terdahulu dan dokumen-dokumen rasmi 

terbitan KPM. Analisis dapatan kajian pengkaji terdahulu serta dokumen-dokumen 

kurikulum Bahasa Melayu dan Program Pemulihan Khas yang dikeluarkan oleh pihak KPM 

dijalankan bertujuan untuk mengenal pasti konstruk dan item yang perlu dimuatkan ke dalam 

UDKAM bagi proses mereka bentuk UDKAM. Setiap proses yang dilalui dalam fasa 

pembinaan UDKAM ini akan diperincikan secara deskriptif dan berstruktur dalam pelaporan 

dapatan kajian.  

Reka bentuk kuantitatif pula digunakan untuk menganalisis kesahan dan 

kebolehpercayaan UDKAM. Proses penilaian kesahan dijalankan dengan kaedah rujukan 

pakar manakala penilaian kebolehpercayaan pula dijalankan dengan kaedah penilaian 

ketekalan dalaman UDKAM yang akan dibincangkan secara mendalam dalam subtajuk 

prosedur analisis data. 

Secara keseluruhannya, pelaksanaan kajian adalah berpandukan pada Model 

Penilaian Diagnostik Kognitif (Nichols,1994). Model ini merupakan model yang sesuai dan 

banyak digunakan dalam pembinaan ujian diagnostik (Yuznaili, 2016). Berdasarkan Model 

Diagnostik Kognitif Nichols, terdapat lima langkah yang perlu dilalui dalam proses 

pembangunan ujian diagnostik iaitu substantif konstruk teori, pemilihan reka bentuk, 

pentadbiran ujian, skor respons dan semakan reka bentuk. Setiap langkah pelaksanaan kajian 

dijelaskan dengan lebih lanjut dalam Jadual 3.1. Jadual 3.1 juga memperincikan soalan-

soalan kajian yang dijawab bagi setiap langkah pelaksanaan kajian.  

Jadual 3.1: Langkah Pelaksanaan Kajian Berpandukan Model Diagnostik Kognitif 

Nichols (1994) 

Langkah   Penerangan  

Langkah pertama: 

Substantif konstruk teori 

 

Soalan kajian 1: 

Bagaimanakah UDKAM 

dibina? 

i. 
Pengkaji menjalankan kajian kepustakaan, bagi 

menentukan proses pembangunan UDKAM. 

ii. 

Pengkaji menjalankan kajian kepustakaan dan 

analisis dokumen bagi mengenal pasti konstruk dan 

item yang perlu dimuatkan dalam UDKAM. 

iii. 

Pengkaji membangunkan Jadual Spesifikasi 

Konstruk dan menjalankan penilaian kesahan 

konstruk. 

Jadual 3.1: Sambungan 

Langkah kedua: 

Pemilihan reka bentuk 

 

Soalan kajian 1: 

Bagaimanakah UDKAM 

dibina? 

 

 

 

 

 

Soalan Kajian 2: 

Berapakah nilai kesahan 

UDKAM? 

i. 
Pengkaji menentukan reka bentuk UDKAM 

berdasarkan dapatan kajian dalam langkah pertama. 

ii. 
Pengkaji membina Jadual Spesifikasi Jadual 

Spesifikasi Ujian (JSU). 

iii. 
Pengkaji membina dan menyusun item 

UDKAM berdasarkan JSU. 

Iv 
Pengkaji menentukan prosedur pentadbiran 

UDKAM. 

v Pengkaji menentukan skala penskoran 

vi 
Pengkaji menentukan skala bagi menilai 

aras kelemahan murid bagi setiap konstruk.  

vii 
Pengkaji menyediakan panduan pemarkahan dan 

penilaian aras kelemahan murid. 

viii

. 

UDKAM yang siap dibina dibawa untuk 

prosedur penilaian   kesahan oleh pakar. 

ix 
UDKAM dimurnikan berdasarkan pandangan pakar 

sekiranya perlu. 

Langkah ketiga: 

Pentadbiran ujian 

 

i 

Pengkaji mengenal pasti kumpulan 

sampel kajian untuk dilibatkan dalam 

pentadbiran kajian rintis UDKAM. 

ii. Kajian rintis UDKAM dijalankan 

Langkah keempat: 

Skor respons 
i. 

Pengkaji menganalisis dapatan kajian rintis dalam 

langkah tiga berdasarkan panduan pemarkahan 

yang disediakan. 

Langkah kelima: 

 

Semakan reka bentuk 

Menjawab soalan kajian 3: 

Berapakah nilai 

kebolehpercayaan UDKAM 

i. 

Pengkaji menjalankan analisis kebolehpercayaan 

UDKAM berdasarkan dapatan kajian rintis dalam 

langkah keempat. 

 Bagi memudahkan penerangan dalam bab metodologi kajian ini, pengkaji 

memeringkatkan semula kelima-lima langkah pembinaan ujian diagnostik dalam Model 

Diagnostik Kognitif Nichols (1994) kepada dua fasa utama dalam pelaksanaan kajian. 

Langkah pertama iaitu substantif konstruk teori dan langkah kedua iaitu pemilihan reka 

bentuk digabungkan sebagai fasa pertama dalam pelaksanaan kajian. Fasa kedua pula adalah 

fasa kajian rintis dan penilaian kebolehpercayaan UDKAM. Fasa kedua ini merupakan 

gabungan daripada langkah ketiga, keempat dan kelima dalam Model Diagnostik Kognitif 

Nichols (1994). Rajah 3.1 menggambarkan dengan lebih mudah berkenaan pemeringkatan 

langkah dalam pelaksanaan kajian. 

        

 

 

 

 

 

 

 

 

 

 

Rajah 3.1: Pemeringkatan Model Kognitif Nicols (1994) dalam kajian 

Kuantitatif 

- Pentadbiran kajian rintis UDKAM. 

- Analisis skor kajian rintis. 

- Penilaian kebolehpercayaan UDKAM. 

- Pemurnian item berdasarkan dapatan analisis kebolehpercayaan (sekiranya 

perlu). 

Langkah 3,4,5 

Kualitatif (Kajian Kepustakaan) 

- Kajian kepustakaan kajian-kajian berkaitan kemahiran membaca. 

- Analisis dokumen-dokumen KPM bagi mengenal pasti konstruk dan item UDKAM. 

- Pembinaan JSK 

Kuantitatif 

- Penilaian kesahan JSK 

 

Langkah 1 

Kualitatif  

- Pembinaan JSU, item ujian, skala pemarkahan, panduan pemarkahan, panduan 

pentadbiran, serta panduan penilaian aras kelemahan murid.  

Kuantitatif 

- Penilaian kesahan UDKAM. 

Langkah 2 

FASA 1 

FASA 2 



58 

 

3.3 Sampel Kajian 

Sampel yang dilibatkan dalam pelaksanaan kajian terdiri daripada murid 

pemulihan, guru pemulihan, serta individu yang terlibat secara langsung dalam perancangan 

dan pelaksanaan Program Pemulihan Khas. Kaedah persampelan yang digunakan ialah 

kaedah persampelan bertujuan, dan sampel-sampel kajian ialah dipilih dalam kalangan 

individu yang terlibat dalam pelaksanaan Program Pemulihan Khas seperti guru pemulihan, 

pakar -pakar dalam bidang pemulihan dan murid-murid pemulihan sahaja.  

Bilangan sampel yang dilibatkan dalam pelaksanaan kajian ialah 43 orang sampel 

yang terdiri daripada lima orang pakar dalam bidang pemulihan khas, 30 orang murid 

pemulihan dan lapan orang guru pemulihan. Jadual 3.2 memerihalkan tentang sampel yang 

dilibatkan dalam pelaksanaan kajian. 

 



59 

 

 Jadual 3.2: Sampel Kajian Bagi Setiap Langkah Pelaksanaan Kajian  

 

3.3.1 Prosedur Persampelan 

Sampel kajian yang dilibatkan dalam kajian penilaian kesahan UDKAM ialah lima 

orang pakar dalam bidang Pemulihan Khas. Penetapan bilangan pakar adalah berdasarkan 

pandangan Polit et al., 2007, yang menyatakan bahawa bilangan pakar yang dilibatkan dalam 

penilaian kesahan sesebuah instrumen adalah antara tiga hingga lima orang. Pemilihan pakar 

dibuat berdasarkan latar belakang pakar dalam bidang pendidikan pemulihan berdasarkan 

Fasa/Langkah Sampel Kajian 

& Bilangan 

Ciri-Ciri 

 

Fasa 1: 

Langkah 2 

 

(Kesahan UDKAM) 

Lima orang pakar 

bidang pemulihan 

khas 

Terlibat dalam perancangan 

Program Pemulihan Khas 

Jurulatih Utama 

Negeri/Kebangsaan Program 

Pemulihan Khas 

Pernah menjalankan kajian dan 

membuat penerbitan artikel 

berkenaan Pemulihan Khas  

Mengajar dalam Program 

Pemulihan Khas dan terlatih/ 

memiliki kelayakan ikhtisas 

dalam bidang pedagogi 

Pemulihan Khas 

Fasa 2: 

Langkah 3,4 & 5 

(Kebolehpercayaan UDKAM) 

30 orang murid 

pemulihan Tahun 

Dua 

Murid pemulihan Tahun Dua 

yang dicalonkan untuk 

mengikuti Program Pemulihan 

Khas.  

Fasa 2: 

Langkah 3,4 & 5 

(Kebolehpercayaan UDKAM) 

Lapan orang guru 

pemulihan 

Guru yang mengajar 30 orang 

murid yang dilibatkan dalam 

kajian rintis UDKAM 

ciri-ciri yang dinyatakan dalam Jadual 3.2. Profil pakar yang dilibatkan dalam pelaksanaan 

kajian akan diperincikan dalam bab dapatan kajian. 

Sampel kajian yang dilibatkan dalam langkah tiga, empat dan lima dalam 

pelaksanaan kajian terdiri daripada 30 orang murid pemulihan dan lapan orang guru 

pemulihan yang merupakan guru kepada 30 orang murid berkenaan. Sampel ini diambil 

daripada populasi murid pemulihan Tahun Dua di negeri Sarawak. Sampel dipilih dalam 

kalangan murid Tahun Dua memandangkan murid-murid ini baru dicalonkan untuk 

mengikuti Program Pemulihan Khas dan perlu dinilai dengan menggunakan instrumen 

diagnostik bagi mengesan daerah kelemahan mereka untuk merancang intervensi yang 

sesuai bagi setiap murid. Penentuan bilangan 30 orang sampel adalah berdasarkan 

pandangan Cohen dan Swerdlik (2009), yang menyatakan bahawa bilangan sampel seramai 

30 orang adalah memadai dalam kajian rintis dan memadai untuk pelaksanaan kajian 

statistik.  

Sampel kajian diambil dalam kalangan murid pemulihan Tahun Dua dari 8 buah 

sekolah di negeri Sarawak. Pemilihan sekolah berkenaan dilakukan secara rawak setelah 

berbincang dengan pihak Jabatan Pendidikan Negeri Sarawak. Jabatan Pendidikan Negeri 

Sarawak seterusnya mengeluarkan surat kebenaran bernombor rujukan: JPNSW2.600-

11/1/2 Jld.17(20) sebagai punca kuasa dan kebenaran kepada pengkaji untuk melibatkan 

guru dan murid pemulihan di sekolah berkenaan dalam pelaksanaan kajian. Surat kebenaran 

menjalankan kajian daripada pihak Jabatan Pendidikan Negeri Sarawak dilampirkan pada 

Lampiran 2. 

3.4 Instrumen Kajian 

Prosedur penilaian kesahan UDKAM dan penilaian kebolehpercayaan UDKAM 

dijalankan menggunakan pendekatan kuantitatif. Justeru, beberapa instrumen kajian 

diperlukan bagi tujuan mengumpul data dan menjawab persoalan kajian berkenaan. Berikut 

diperincikan berkenaan instrumen kajian yang digunakan bagi dalam proses penilaian 

kesahan dan kebolehpercayaan UDKAM 

3.4.1 Instrumen Kajian Penilaian Kesahan UDKAM 

Senarai Semak penilaian kesahan konstruk UDKAM dibina berdasarkan Jadual 

Spesifikasi Konstruk (JSK) UDKAM itu sendiri. Pengkaji menambah ruangan semakan 

pakar yang mengandungi kotak setuju dan tidak setuju untuk ditandai oleh pakar. 

Penggunaan instrumen penilaian kesahan konstruk sebegini adalah selari dengan amalan 

pengkaji terdahulu seperti Yuznaili, 2016 dalam menilai kesahan konstruk ujian diagnostik 

yang dibangunkan. Jadual 3.3 menunjukkan senarai Semak yang digunakan bagi tujuan 

penilaian kesahan konstruk UDKAM.  

Jadual 3. 3: Instrumen Senarai Semak Penilaian Kesahan Konstruk UDKAM 

 

 

 

Konstruk 

 

Kemahiran 

pemulihan (KP) 

 

Definisi konstruk 

 

Rujukan 

Semakan Pakar 

Setuju Tidak 

setuju 

Cadangan 

pemurnian 

 

 

Huruf 

KP 1 - Huruf kecil Keupayaan mengenal dan 

membaca huruf kecil 

1,5,6   Ada/Tidak 

KP 2 - Huruf besar Keupayaan mengenal dan 

membaca huruf besar 

1,5,6   Ada/Tidak 

KP 3 - Huruf vokal Keupayaan mengenal dan 

membaca huruf vokal 

1,5,6   Ada/Tidak 

Suku kata KP 4 - Suku kata 

KV 

Keupayaan membaca suku 

kata KV 

1,5,6   Ada/Tidak 

Jadual 3.3: Sambungan 

 

Ruangan cadangan pemurnian disediakan bagi membolehkan pakar memberi 

cadangan penambahbaikan terhadap JSK UDKAM yang dibangunkan oleh pengkaji. Pakar 

juga diminta memberi cadangan berkenaan bilangan item bagi setiap konstruk dan sub-

konstruk yang dikemukakan.  

Penilaian kesahan muka UDKAM dijalankan menggunakan instrumen penilaian 

kesahan muka UDKAM. Instrumen ini terdiri daripada tiga bahagian iaitu penilaian bahan 

guru, penilaian bahan murid dan cadangan penambahbaikan. Jadual 3.4 menunjukkan item 

penilaian kesahan muka yang digunakan oleh pengkaji untuk menilai kesahan muka 

UDKAM. 

Jadual 3.4: Item Penilaian Kesahan (Muka) UDKAM 

PENILAIAN BAHAN GURU 
 

No. Item/Aspek Sesuai Tidak 

sesuai 

Catatan 

1. Format bahan guru    

2. Arahan dalam bahan guru jelas dan mudah difahami    

3. Kesesuaian bahasa yang digunakan dalam bahan 

guru 

   

4. Saiz dan pemilihan jenis tulisan (font)    

5. Kesesuaian borang analisis    

 

 

 

 

Perkataan 

KP 5 - Perkataan 

KV + KV 

Keupayaan membaca dan 

memahami perkataan perkataan 

KVKV dengan betul 

1,2,3,4,5,6   Ada/Tidak 

KP 6 - Perkataan 

V + KV 

Keupayaan membaca dan 

memahami perkataan perkataan 

VKV dengan betul 

1,2,3,4,5   Ada/Tidak 

KP 7 - Perkataan 

KV + KV + KV 

  Keupayaan membaca dan  

memahami perkataan perkataan 

KVKVKV dengan betul 

1,2,3,4,5   Ada/Tidak 

Jadual 3.4: Sambungan 

PENILAIAN BAHAN GURU 
 

1. Format bahan murid    

2. Arahan dalam bahan murid jelas dan mudah 

difahami 

   

3. Kesesuaian bahasa yang digunakan dalam bahan 

guru 

   

4. Saiz dan pemilihan jenis tulisan (font)    

5. Kesesuaian borang analisis    

  

Penilaian kesahan kandungan UDKAM dijalankan menggunakan instrumen soal 

selidik penilaian kesahan kandungan UDKAM. Item dalam instrumen soal selidik penilaian 

kesahan kandungan UDKAM diadaptasi daripada Yuznaili, 2016. Jadual 3.5 menujukkan 

senarai item dalam instrumen soal selidik penilaian kesahan kandungan UDKAM. 

Jadual 3.5: Item dalam Soal Selidik Penilaian Kesahan Kandungan UDKAM 

  Skor Pakar 

No. 

 

Item/Aspek 

 

Bulatkan skala persetujuan anda. Nilai 

1 mewakili sangat tidak setuju dan nilai 

10 mewakili sangat setuju 

Penilaian kesahan kandungan bahan guru 

1. 
Pengenalan kepada UDKAM dalam 

bahan guru adalah sesuai 
1 2 3 4 5 6 7 8 9 10 

2. Panduan pelaksanaan UDKAM adalah jelas 1 2 3 4 5 6 7 8 9 10 

3. 
Jadual spesifikasi konstruk dalam bahan 

guru adalah jelas dan lengkap 
1 2 3 4 5 6 7 8 9 10 

4. 
Jadual spesifikasi ujian dalam bahan guru 

adalah jelas dan lengkap 
1 2 3 4 5 6 7 8 9 10 

5. 
Borang laporan penguasaan murid jelas dan 

sesuai 
1 2 3 4 5 6 7 8 9 10 

 



64 

 

Jadual 3.5: Sambungan 

Penilaian kesahan kandungan bahan murid 

6. Pemilihan suku kata KV adalah sesuai 1 2 3 4 5 6 7 8 9 10 

7. 
Pemilihan perkataan KVKV adalah sesuai 

dengan murid pemulihan 
1 2 3 4 5 6 7 8 9 10 

8. 
Pemilihan perkataan KVKVKV adalah 

sesuai dengan murid pemulihan 
1 2 3 4 5 6 7 8 9 10 

9. 

Perkataan KVKV yang dipilih adalah 

merupakan perkataan bermakna dan sesuai 

dengan murid pemulihan 

1 2 3 4 5 6 7 8 9 10 

10. 

Perkataan KVKVKV yang dipilih adalah 

merupakan perkataan bermakna dan sesuai 

dengan murid pemulihan 

1 2 3 4 5 6 7 8 9 10 

 

3.4.2 Instrumen Kajian Penilaian Kebolehpercayaan UDKAM  

Instrumen yang digunakan dalam penilaian kebolehpercayaan UDKAM ialah 

Borang Pelaporan Penguasaan Murid. Skor sampel kajian yang dilibatkan dalam kajian rintis 

penggunaan UDKAM akan direkodkan dalam Borang Pelaporan Penguasaan Murid yang 

seterusnya dianalisis secara kuantitatif bagi mendapatkan nilai kebolehpercayaan UDKAM. 

Borang Pelaporan Penguasaan Murid boleh dirujuk pada Lampiran 4. 

3.5 Prosedur Pengumpulan Data 

Prosedur pengumpulan data ialah berdasarkan kepada dua fasa kajian yang 

dijalankan oleh pengkaji. Perincian berkenaan prosedur pengumpulan data diperincikan 

berdasarkan fasa dan langkah pelaksanaan kajian.  

3.5.1 Prosedur Pengumpulan Data Fasa Satu  

Pengumpulan data dalam fasa satu kajian terdiri daripada pengumpulan data 

kualitatif dan kuantitatif. Fasa satu terdiri daripada langkah pertama dan kedua dalam Model 

Penilaian Diagnostik Kognitif Nichols (1994) iaitu langkah substantif konstruk teori dan 

langkah pemilihan reka bentuk. 

Pengumpulan data kualitatif dijalankan dalam langkah satu. Pengumpulan data 

kualitatif ini adalah menggunakan pendekatan kajian kepustakaan. Dapatan kajian 

kepustakaan daripada literatur-literatur berkaitan kemahiran membaca dan dokumen-

dokumen rasmi KPM seperti Dokumen Standard Kurikulum dan Pentaksiran, Buku Panduan 

Pelaksanaan Program Pemulihan Khas, Buku Panduan Pengajaran Pemulihan Khas Bahasa 

Melayu dan buku-buku teks terbitan KPM dianalisis bagi menjawab soalan pertama kajian.  

Data yang dikumpul dalam fasa pertama kajian terdiri daripada data-data berkenaan 

senarai konstruk yang perlu dimasukkan ke dalam UDKAM. Pengkaji seterusnya merangka 

JSK berdasarkan dapatan kajian kepustakaan yang telah dijalankan. JSK seterusnya dinilai 

oleh lima orang pakar untuk disahkan. JSK yang telah dibangunkan oleh pengkaji dalam 

langkah pertama seterusnya dijadikan sebagai asas dan panduan dalam pelaksanaan langkah 

kedua kajian iaitu langkah pemilihan reka bentuk. Pada langkah kedua ini, pengkaji akan 

membina JSU, membina item-item UDKAM, menentukan dan membina panduan 

pentadbiran UDKAM, menentukan skala penskoran UDKAM, menentukan skala penilaian 

aras kelemahan murid bagi setiap konstruk, dan akhir sekali membina panduan pemarkahan 

serta penilaian aras kelemahan murid.  

Setelah UDKAM siap dibina berserta panduan pentadbiran dan panduan 

pemarkahan, pengkaji akan menjalankan penilaian kesahan UDKAM dengan menggunakan 

kaedah rujukan pakar. Seramai lima orang pakar yang telah dikenal pasti diminta untuk 

menilai kesahan UDKAM. Penilaian kesahan UDKAM terdiri daripada tiga aspek iaitu 

penilaian penilaian kesahan konstruk, penilaian kesahan muka dan penilaian kesahan 

kandungan. Penerangan berkenaan ketiga-tiga aspek penilaian kesahan ini akan diperincikan 

dalam bab dapatan kajian. 

3.5.2 Prosedur Pengumpulan Data Fasa Dua 

Pelaksanaan kajian dalam fasa dua terdiri daripada langkah ketiga, keempat dan 

kelima berdasarkan Model Penilaian Diagnostik Kognitif Nichols (1994). Prosedur 

pengumpulan data dalam fasa kedua ini merupakan pengumpulan data kuantitatif nilai 

kebolehpercayaan UDKAM yang diperoleh berdasarkan kajian rintis penggunaan UDKAM 

yang dijalankan oleh pengkaji.  

Langkah ketiga dalam Model Penilaian Diagnostik Kognitif Nichols (1994) adalah 

pentadbiran ujian. Dalam konteks kajian ini, pentadbiran ujian adalah pentadbiran kajian 

rintis UDKAM yang telah melalui proses penilaian kesahan oleh pakar. Sebelum 

menjalankan kajian rintis penggunaan UDKAM, pengkaji terlebih dahulu mendapatkan 

kebenaran daripada pihak KPM melalui Bahagian Perancangan dan Penyelidikan Dasar 

KPM, untuk menjalankan kajian rintis di Sarawak. 

Kajian rintis UDKAM akan dijalankan ke atas 30 orang murid pemulihan dari lapan 

buah sekolah di Sarawak. Guru-guru pemulihan yang akan dilibatkan dalam kajian rintis 

UDKAM seterusnya akan diberi taklimat berkenaan pentadbiran UDKAM oleh pengkaji. 

Setelah kembali ke sekolah, guru-guru pemulihan berkenaan akan menjalankan pentadbiran 

UDKAM mengikut garis masa yang ditetapkan dalam panduan pentadbiran UDKAM. 

Semasa pentadbiran UDKAM, guru-guru berkenaan akan memberi skor kepada murid 

pemulihan yang dinilai berdasarkan skala pemarkahan yang ditetapkan dan telah disahkan 

oleh pakar. 

3.6 Prosedur Analisis Data 

Data-data yang dikumpul semasa proses pelaksanaan kajian akan dianalisis 

menggunakan prosedur analisis tertentu. Perincian berkenaan proses analisis data akan 

dibincangkan dengan lebih lanjut dalam subtajuk ini.  

3.6.1 Prosedur Analisis Data Fasa Satu 

Pengumpulan data dalam fasa satu pelaksanaan kajian terdiri daripada 

pengumpulan data kualitatif dan kuantitatif. Data kualitatif terdiri daripada data-data 

daripada kajian kepustakaan yang diperlukan untuk proses pemilihan reka bentuk dan 

pembangunan UDKAM. Data-data kualitatif yang diperoleh daripada sumber-sumber 

berautoriti seperti dokumen-dokumen rasmi KPM, artikel terbitan terkini yang berkaitan, 

serta rujukan daripada buku-buku yang berkaitan akan dijadikan sebagai panduan dalam 

pembinaan UDKAM.  

Kaedah triangulasi data digunakan bagi memastikan data yang diperoleh benar-

benar sah berkaitan dengan skop kajian. Oleh hal yang demikian, semasa proses 

pengumpulan data kualitatif dalam langkah pertama pelaksanaan kajian, pengkaji akan 

merujuk sekurang-kurang tiga dokumen bagi memastikan data yang diperoleh benar-benar 

sah.  Sebagai contoh, pengkaji akan merujuk kepada dokumen Panduan Pelaksanaan 

Program Pemulihan, Dokumen Standard Kurikulum dan Pentaksiran serta buku teks Bahasa 

Melayu bagi menganalisis dan mendapatkan senarai item bagi setiap konstruk yang akan 

dibina dalam UDKAM. Kesahan data kualitatif ini juga akan diperoleh melalui penilaian 

kesahan pakar yang dijalankan oleh pengkaji bagi menilai kesahan UDKAM. Penilaian 

pakar terhadap konstruk dan item serta panduan pentadbiran UDKAM akan memberi 

gambaran yang jelas terhadap kesahan data kualitatif yang dijadikan sebagai asas kepada 

pembinaan UDKAM. 

Selain data kualitatif terdapat juga data kuantitatif yang akan dianalisis dalam fasa 

satu pelaksanaan kajian ini. Data kuantitatif tersebut adalah dapatan penilaian kesahan 

UDKAM yang dijalankan melalui kaedah rujukan pakar. Skor persetujuan pakar yang 

direkodkan semasa proses penilaian kesahan kandungan UDKAM dikumpul dan dianalisis 

bagi mendapatkan nilai peratusan kesahan kandungan UDKAM. Skor yang diberi akan 

dikira nilai purata dalam bentuk peratusan. Sekiranya nilai purata peratusan yang diperoleh 

adalah 70% atau 0.7, maka UDKAM dianggap mempunyai nilai kesahan kandungan yang 

tinggi. Formula pengiraan ini adalah berdasarkan anjuran oleh Sidek dan Jamaludin, (2005) 

seperti berikut. 

  

 

 

Nilai purata skor yang diperoleh akan menunjukkan sama ada UDKAM 

mempunyai tahap kesahan kandungan yang tinggi atau sebaliknya.  

3.6.2 Prosedur Analisis Data Fasa Dua 

Data yang diperoleh daripada kajian rintis penggunaan UDKAM yang dijalankan 

ke atas 30 orang murid akan digunakan dalam proses penilaian kebolehpercayaan UDKAM. 

Data yang dikumpul melalui kajian rintis penggunaan UDKAM adalah berupa skor murid 

pemulihan yang diuji menggunakan UDKAM. Skor sampel kajian yang terlibat dalam kajian 

 

Jumlah skor pakar 

 

 

X 100% = Pencapaian kesahan kandungan 
Skor maksimum 

rintis direkod dalam Borang Pelaporan Penguasaan Murid dan skor tersebut merupakan skor 

yang bersifat dikotomi iaitu skor satu bermaksud murid menguasai kemahiran yang diuji dan 

skor sifar bermaksud murid tidak menguasai kemahiran yang diuji.  

Skor-skor sampel kajian yang direkod dalam Borang Pelaporan Penguasaan Murid 

akan digunakan dalam prosedur analisis kebolehpercayaan UDKAM. Analisis 

kebolehpercayaan yang digunakan bagi menganalisis kebolehpercayaan UDKAM adalah 

penilaian ketekalan dalaman UDKAM. Kaedah analisis yang akan digunakan ialah kaedah 

kebolehpercayaan Kuder Richardson memandangkan skala dikotomi digunakan dalam 

penilaian kebolehpercayaan UDKAM.  

3.7 Rumusan 

Pelaksanaan kajian adalah menggunakan gabungan reka bentuk kualitatif dan 

kuantitatif. Justeru, perancangan kajian perlu dibuat dengan teliti bagi memastikan proses 

pelaksanaan kajian berjalan lancar dan pada masa yang sama dapat menjawab persoalan 

kajian serta mencapai objektif kajian yang telah ditetapkan.  

BAB 4  

 

DAPATAN KAJIAN 

4.1 Pendahuluan 

Perbincangan dalam bab ini berfokus kepada tiga dapatan kajian yang telah 

dijalankan bagi menjawab persoalan kajian yang telah dinyatakan. Perbincangan 

dibahagikan kepada tiga subtajuk iaitu; proses pembangunan UDKAM bagi menjawab 

persoalan kajian yang pertama. Subtajuk penilaian kesahan UDKAM bagi menjawab 

persoalan kajian yang kedua, dan subtajuk penilaian kebolehpercayaan UDKAM bagi 

menjawab persoalan kajian yang ketiga.  

4.2 Proses Pembangunan Ujian Diagnostik Kemahiran Asas Membaca (UDKAM) 

Persoalan kajian yang pertama adalah; Bagaimanakah Instrumen Diagnostik 

Kemahiran Asas Membaca (UDKAM) dibangunkan? Bagi menjawab persoalan kajian ini, 

pengkaji terlebih dahulu mencari dan mengenal pasti model yang sesuai untuk digunakan 

sebagai asas dalam membangunkan UDKAM.  Kajian kepustakaan telah dijalankan bagi 

meneroka kajian-kajian terdahulu berkenaan pembangunan ujian diagnostik. Hasil daripada 

kajian kepustakaan yang dijalankan, pengkaji telah mendapati bahawa Model Penilaian 

Diagnostik Kognitif Nichols (1994) adalah merupakan model yang sesuai untuk dijadikan 

sebagai landasan dalam proses pembangunan UDKAM. Rajah 4.1 memaparkan aliran proses 

pembangunan UDKAM berpandukan Model Penilaian Diagnostik Kognitif Nichols (1994). 

Rajah 4.1: Proses dan Fasa Pembangunan UDKAM 

 

Fasa 2 

Fasa 1 

UDKAM 

 

Kualitatif (Kajian Kepustakaan) 

 

- Analisis dokumen-dokumen KPM bagi 

mengenal pasti konstruk dan item 

UDKAM 

- Pembangunan Jadual Spesifikasi 

Konstuk (JSK) dan penilaian kesahan 

konstruk. 

 

Kualitatif  

- Pembinaan JSU, item ujian, skala 

pemarkahan, panduan pemarkahan, 

panduan pentadbiran serta panduan 

penilaian aras kelemahan murid.  

Kuantitatif 

- Penilaian kesahan UDKAM 
 

Langkah 1: Substantif 

konstruk teori 

Langkah 2: Pemilihan reka bentuk 

Kuantitatif 

- Pentadbiran kajian rintis UDKAM. 

Langkah 3: Pentadbiran ujian 

Kuantitatif 

- Analisis skor kajian rintis. 

Langkah 4: Skor respon 

Kuantitatif 

- Penilaian kebolehpercayaan UDKAM 

 

Langkah 5: Semakan reka bentuk 

Rajah 4.1 memaparkan dua fasa yang merangkumi lima langkah yang dilalui dalam 

proses pembangunan UDKAM. Setiap langkah dibincangkan secara terperinci dalam bab 

dapatan kajian ini bagi membolehkan pembaca memahami setiap proses yang dilalui semasa 

membangunkan UDKAM.  

4.2.1 Langkah 1: Substantif Konstruk Teori 

Berdasarkan Model Penilaian Diagnostik Kognitif Nichols (1994), langkah pertama 

yang perlu dilalui dalam pembinaan instrumen diagnostik ialah Substantif Konstruk Teori. 

Konstruk yang tepat berupaya mengukur dan memberikan maklumat yang diperlukan 

dengan tepat (Yuznaili Saleh, 2016). Perbincangan dalam bahagian ini akan memperincikan 

berkenaan proses penentuan konstruk UDKAM dan seterusnya proses pembinaan Jadual 

Spesifikasi Konstruk UDKAM.  

4.2.1.1 Penentuan Konstruk UDKAM 

Kajian kepustakaan dijalankan bagi menentukan senarai konstruk UDKAM. 

Pengkaji terlebih dahulu mencari dan mengenal pasti sumber yang relevan dan berkaitan 

dengan objektif kajian daripada sumber dalam talian, buku-buku mahupun sebarang jenis 

dokumen berkaitan dengan kajian (Trianda & Krismayani 2022). Sumber-sumber yang 

ditemui seterusnya dipilih dengan menilai tahap kerelevanan sumber dengan objektif kajian 

yang telah ditetapkan (Ridwan et al., 2021). Dalam konteks pelaksanaan kajian ini, pengkaji 

telah menemui lapan buah sumber dokumen yang berkaitan dan sangat relevan dengan 

pelaksanaan kajian dan penentuan konstruk UDKAM. Jadual 4.1 memaparkan senarai 

dokumen berkenaan berserta butiran bagi setiap dokumen tersebut. 

Jadual 4.1: Senarai Dokumen Rujukan Penentuan Konstruk UDKAM 

Bil Nama Dokumen Tahun 

Diterbitkan 

Penulis Penerbit 

1 

Buku Panduan Pengajaran 

dan Pembelajaran Bahasa 

Melayu Pemulihan Khas 

2019 
Bahagian 

Pendidikan Khas 

Kementerian 

Pendidikan 

Malaysia 

2 
Modul Asas Literasi 

Bahasa Melayu 
2022 

Bahagian 

Pembangunan 

Kurikulum 

Kementerian 

Pendidikan 

Malaysia 

3 
Modul Pengajaran Asas 

Literasi Asas 1 
2013 

Bahagian 

Pembangunan 

Kurikulum 

Kementerian 

Pendidikan 

Malaysia 

4 
Bacaan Awal Bahasa 

Melayu Buku 1  
2021 

Ng Pei Fern et al., 

2021 

Dewan Bahasa 

dan Pustaka 

5 
Bacaan Awal Bahasa 

Melayu Buku 2  
2021 

Ng Pei Fern et al., 

2021 

Dewan Bahasa 

dan Pustaka 

6 
Bacaan Awal Bahasa 

Melayu Buku 3  
2021 

Ng Pei Fern et al., 

2021 

Dewan Bahasa 

dan Pustaka 

7 
Bacaan Awal Bahasa 

Melayu Buku 4 
2021 

Ng Pei Fern et al., 

2021 

Dewan Bahasa 

dan Pustaka 

8 

Ujian Diagnostik Lisan 

Program Pemulihan Khas 

Bahasa Melayu 

1998 
Bahagian 

Pendidikan Khas 

Kementerian 

Pendidikan 

Malaysia 

9 

Ujian Diagnostik Asas 

Bahasa Melayu 

Pemulihan Khas 

2017 
Unit Pemulihan 

Khas JPN Sabah 
tidak diterbitkan 

 

Analisis dijalankan terhadap kesembilan-sembilan dokumen dalam Jadual 4.1 bagi 

mendapatkan senarai konstruk yang perlu dimasukkan ke dalam UDKAM. JSK UDKAM 

seterusnya dibangunkan setelah selesai proses analisis dijalankan terhadap lapan dokumen 

berkenaan.  

Berdasarkan dapatan analisis daripada sembilan dokumen yang telah dikenal pasti 

oleh pengkaji seperti dalam paparan jadual 4.1, tujuh konstruk dikenal pasti sebagai konstruk 

asas kemahiran membaca Bahasa Melayu yang perlu dimuatkan ke dalam UDKAM. 

Konstruk-konstruk asas ini terdiri daripada senarai kemahiran membaca yang berada pada 

peringkat paling asas. Jadual 4.2 memaparkan JSK awal yang dibangunkan oleh pengkaji. 

Jadual 4.2: Jadual Spesifikasi Konstruk 

 

4.2.1.2 Penilaian Kesahan Konstruk UDKAM 

Penilaian Kesahan Konstruk UDKAM dijalankan setelah JSK selesai dibangunkan 

hasil daripada kajian kepustakaan yang dijalankan. Rujukan pakar yang dijalankan pengkaji 

adalah bertujuan untuk mengesahkan dapatan kajian kepustakaan yang telah dijalankan dan 

mengesahkan kesesuaian konstruk untuk dimuatkan ke dalam UDKAM. Bagi proses 

penilaian kesahan konstruk UDKAM, JSK seperti paparan Jadual 4.2 telah dikemukakan 

kepada lima orang pakar bagi tujuan penilaian kesahan konstruk UDKAM. Lima orang pakar 

tersebut merupakan panel pakar yang sama dalam proses penilaian kesahan UDKAM.  

Konstruk Kemahiran Pemulihan (KP) Definisi konstruk 

Huruf 

KP 1: 

Huruf kecil 

Keupayaan mengenal dan membaca huruf 

kecil 

KP  2: 

Huruf besar 

Keupayaan mengenal dan membaca huruf 

besar 

KP 3: 

Huruf vokal 

Keupayaan mengenal dan membaca huruf 

vokal 

Suku kata KP  4: 

Suku kata KV Keupayaan membaca suku kata KV 

Perkataan KP  5: 

Perkataan KV + KV  

Keupayaan membaca dan memahami 

perkataan-perkataan KVKV dengan betul  

KP  6: 

Perkataan V + KV 

Keupayaan membaca dan memahami 

perkataan-perkataan VKV dengan betul 

KP  7: 

Perkataan KV + KV + KV 

Keupayaan membaca dan memahami 

perkataan-perkataan KVKVKV dengan betul 

Panel pakar yang dirujuk seterusnya menilai kesahan konstruk UDKAM. Penilaian 

kesahan dijalankan dengan mengedarkan Senarai Semak Pengesahan Pakar bagi JSK 

UDKAM, yang merupakan JSK UDKAM seperti paparan Jadual 4.2 yang telah ditambah 

setuju dan tidak setuju.  Kesemua pakar menilai kesesuaian konstruk yang dikemukakan oleh 

pengkaji dan pada masa yang sama diminta memberikan pandangan dan komen berkenaan 

konstruk UDKAM. Dalam erti kata lain, penilaian kesahan konstruk yang dijalankan oleh 

pengkaji adalah merupakan satu bentuk triangulasi bagi mengesahkan dapatan kajian 

kepustakaan yang telah dijalankan sebelumnya melalui cara mendapatkan pandangan, 

komen serta cadangan daripada panel pakar. Jadual 4.3 merumuskan maklum balas pakar 

terhadap JSK UDKAM melalui dapatan Senarai Semak Pengesahan Pakar bagi JSK 

UDKAM yang telah diedarkan. 

 Jadual 4.3: Jadual Spesifikasi Konstruk UDKAM 

 

Dapatan penilaian kesahan konstruk UDKAM mendapati bahawa kesemua pakar 

secara kualitatifnya bersetuju dengan cadangan konstruk yang telah dikemukakan oleh 

pengkaji. Pengiraan nilai kesahan konstruk UDKAM secara kuantitatif dibincangkan dalam 

subtajuk 4.3. Panel pakar yang dirujuk juga memberikan beberapa cadangan pemurnian dan 

Konstruk Penilaian Pakar Senarai Pakar 

P1 P2 P3 P4 P5 

Huruf Setuju • • • • • 

Tidak setuju      

Cadangan pemurnian      

Suku kata Setuju • • • • • 

Tidak setuju      

Cadangan pemurnian      

Perkataan Setuju • • • • • 

Tidak setuju      

Cadangan pemurnian • • • •  

penambahbaikan ke atas JSK UDKAM. Pelaporan berikut merupakan komen, cadangan 

penambahbaikan dan syor yang telah diberikan oleh pakar penilai konstruk UDKAM. 

Penggunaan istilah subkonstruk 

Panel pakar telah mencadangkan supaya tajuk lajur kedua dalam JSK ditukar daripada 

Kemahiran Pemulihan (KP) kepada Subkonstruk. Rasional kepada penggunaan istilah 

subkonstruk adalah bertujuan untuk memudahkan kefahaman para pembaca dan pengguna 

UDKAM di kemudian hari kelak. Pengkaji telah mengambil tindakan atas komen dan 

cadangan tersebut dan Jadual 4.4 memaparkan JSK yang telah ditambah baik berdasarkan 

saranan pakar.  

Kemahiran Pemulihan Kelapan (KP 8)  

Empat orang panel pakar telah mencadangkan bahawa KP 8 iaitu kemahiran perkataan 

pola suku kata tertutup (KVK) perlu dimasukkan sebagai subkonstruk perkataan 

memandangkan KP 8 juga merupakan kemahiran asas yang perlu dimasukkan ke dalam 

konstruk perkataan sebagai pelengkap kepada konstruk perkataan memandangkan perkataan 

pola suku kata KVK merupakan asas kepada penguasaan pola suku kata tertutup. Pakar juga 

berpendapat bahawa KP 1 hingga KP 8 perlu dijadikan sebagai kandungan konstruk asas 

UDKAM memandangkan KP 1 hingga KP 8 perlu dikuasai oleh setiap murid bagi 

memudahkan mereka untuk menguasai kemahiran membaca pada peringkat yang lebih 

tinggi, hal ini kerana kemahiran membaca yang berada pada peringkat berikutnya adalah 

merupakan perkembangan dan gabungan daripada lapan kemahiran asas yang terdapat 

dalam lapan konstruk asas tersebut.  Pengkaji telah menambah KP 8 sebagai subkonstruk 

dalam JSK UDKAM dan Jadual 4.4 memaparkan JSK yang telah ditambah dengan sub 

konstruk KP 8. 

Cadangan pola item dan bilangan item dalam setiap soalan 

Pakar yang dirujuk telah mencadangkan supaya pengkaji menganalisis pola 

perkataan pola suku kata terbuka KVKV dan KVKVKV dan menyenaraikan kesemua pola 

yang wujud bagi suku kata terbuka tersebut untuk dimuatkan sebagai item UDKAM. Contoh 

pola bagi perkataan suku kata terbuka KVKV adalah seperti /b/a/t/a/ dan /b/a/t/u/. Perkataan 

bata merupakan perkataan KVKV yang terbentuk daripada pola …a….a, manakala 

perkataan batu pula terbentuk daripada pola …a…u. Begitu juga dengan perkataan pola suku 

kata terbuka KVKVKV, di mana pengkaji dicadangkan untuk menganalisis pola yang wujud 

yang menyenaraikan perkataan yang mewakili setiap pola untuk diuji ke atas murid 

menggunakan UDKAM. Bilangan item bagi setiap soalan yang dicadangkan oleh pakar 

adalah sekitar tiga hingga lima item (perkataan yang hendak diuji). 

Penambahan rujukan terkini 

Pakar telah mencadangkan penambahan dua rujukan terkini dalam JSK UDKAM. 

Rujukan terkini yang dimaksudkan adalah Modul Asas Literasi Bahasa Melayu, terbitan 

KPM pada tahun 2022 dan Instrumen Ujian Diagnostik Kemahiran Asas Bahasa Melayu 

yang dibangunkan oleh Jabatan Pendidikan Negeri Sabah pada tahun 2017. Jadual 4.2 yang 

ditunjukkan sebelumnya adalah merupakan paparan rujukan yang telah ditambah 

berdasarkan saranan pakar. Jadual 4.4 memaparkan JSK UDKAM yang telah disahkan dan 

dimurnikan berdasarkan pandangan lima panel pakar yang telah dirujuk.  

 Jadual 4.4: JSK UDKAM yang dimurnikan Berdasarkan Saranan Pakar 

 

4.2.2 Langkah 2: Pemilihan Reka Bentuk Ujian 

Perbincangan dalam subtajuk pemilihan reka bentuk ujian akan memperincikan 

berkenaan proses pembangunan UDKAM. Perbincangan dimulakan dengan perincian 

berkenaan proses pembangunan JSU diikuti dengan perbincangan berkenaan proses 

pembangunan UDKAM (bahan murid) dan proses pembangunan UDKAM (bahan guru). 

 

4.2.2.1 sPembangunan Jadual Spesifikasi Ujian 

JSU merupakan sebuah jadual yang memberikan gambaran berkenaan taburan item 

dan konstruk dalam sesebuah ujian yang dibangunkan serta aras kesukaran item berdasarkan 

Konstruk Sub Konstruk Definisi konstruk 

Huruf 

 

SK 1: 

Huruf kecil 

Keupayaan mengenal dan membaca huruf 

kecil 

SK 2: 

Huruf besar 

Keupayaan mengenal dan membaca huruf 

besar 

SK 3: 

Huruf vokal 

Keupayaan mengenal dan membaca huruf 

vokal 

Suku kata 
SK 4: 

Suku kata KV 
Keupayaan membaca suku kata KV 

Perkataan 

SK 5: 

Perkataan KV + KV  

Keupayaan membaca dan memahami 

perkataan- perkataan KVKV dengan betul  

Sk 6: 

Perkataan V + KV 

Keupayaan membaca dan memahami 

perkataan- perkataan VKV dengan betul 

SK 7: 

Perkataan KV + KV + KV 

Keupayaan membaca dan memahami 

perkataan- perkataan KVKVKV dengan betul 

SK 8: 

Perkataan KVK 

Keupayaan membaca dan memahami 

perkataan- perkataan KVK dengan betul 

taksonomi Bloom (Abu Bakar & Bashah, 2008). Jadual 4.5 memaparkan JSU yang telah 

dibangunkan oleh pengkaji. 

Jadual 4.5: Jadual Spesifikasi Ujian 

 

Jadual 4.5 memaparkan JSU UDKAM. Lajur konstruk dalam JSU UDKAM 

memaparkan lapan senarai konstruk yang akan diuji menggunakan UDKAM, senarai 

konstruk ini diperoleh hasil daripada kajian kepustakaan yang telah dijalankan oleh pengkaji 

dan cadangan pakar yang telah disahkan sebelumnya dalam proses penentuan konstruk 

UDKAM. Lajur kemahiran pemulihan pula memaparkan penomboran bagi setiap konstruk 

dalam kemahiran pemulihan yang telah ditetapkan oleh pihak KPM dalam Buku Panduan 

Pelaksanaan Program Pemulihan Bahasa Melayu terbitan tahun 2019.  Lajur aras soalan pula 

memaparkan aras kesukaran soalan berdasarkan Taksonomi Bloom. Memandangkan 

UDKAM merupakan sebuah instrumen diagnostik yang digunakan bertujuan untuk menilai 

Bil Konstruk Kemahiran 

Pemulihan 

(KP) 

Aras Soalan 

(Taksonomi Bloom) 

Bil 

Item 

Mesti 

Menguasai 

(MM) Pengetahuan Kefahaman 

1 Huruf Kecil 1 Soalan   1-2  20 18/20 

2 Huruf Besar 2 Soalan   3-4  20 18/20 

3 Huruf Vokal 3 Soalan   5  5 4/5 

4 Suku kata KV 4 Soalan   6-7  20 18/20 

5 Perkataan 

KVKV 
5  Soalan 8-23 77 62/77 

6 Perkataan 

VKV 
6  Soalan 24 5 4/5 

7 Perkataan 

KVKVKV 
7  Soalan 25-31 28 21/28 

8 Perkataan 

KVK 
8  Soalan 32 5 4/5 

Penetapan aras pencapaian dan pemarkahan 

(Markah penuh:180) 

(Markah melepasi aras pencapaian: 149) 

 

180 

 

149/180 

aras kelemahan murid dalam menguasai kemahiran asas membaca, aras soalan yang terdapat 

dalam UDKAM hanya terdiri daripada dua aras rendah sahaja iaitu aras pengetahuan dan 

kefahaman. Lajur berikutnya pula memaparkan bilangan item bagi setiap soalan. Penentuan 

bilangan item adalah berdasarkan dapatan analisis pengkaji terhadap sumber rujukan 

berautoriti terbitan pihak KPM dan proses penentuan bilangan item dan pembangunan item 

akan diperincikan dengan lebih lanjut dalam subtajuk Pembangunan UDKAM (Bahan 

Murid). Lajur terakhir pula merupakan lajur mesti menguasai yang memaparkan bilangan 

item yang mesti dikuasai oleh seseorang murid bagi setiap konstruk bagi membolehkan 

murid berkenaan dikategorikan sebagai telah menguasai sesuatu konstruk. Perbincangan 

lanjut berkenaan pemarkahan UDKAM akan dibincangkan dalam subtajuk skor respons. 

 Aras Taksonomi Bloom bagi yang ditetapkan bagi soalan-soalan UDKAM adalah 

terdiri daripada aras pengetahuan dan kefahaman. Penetapan dua aras ini adalah 

memandangkan tujuan pembangunan UDKAM adalah untuk mengesan daerah kelemahan 

murid dalam menguasai kemahiran membaca pada peringkat yang paling asas. Soalan satu 

hingga lapan merupakan soalan aras pengetahuan, manakala soalan Sembilan sehingga 32 

berada pada aras kefahaman. 

4.2.2.2 Pembangunan UDKAM (Bahan Murid) 

Berdasarkan JSU yang dibangunkan, pengkaji seterusnya menjalankan kajian 

kepustakaan bagi mengenal pasti dan menganalisis item yang perlu dimuatkan dalam setiap 

konstruk UDKAM.  Terdapat dua belas buah sumber yang dikenal pasti relevan dan 

bersesuaian dengan objektif pengkaji untuk membangunkan UDKAM. Berikut merupakan 

senarai dua belas buah sumber tersebut: 

i. Modul Murid Asas Literasi 1 Program LINUS (Bahagian Pembangunan Kurikulum, 

2011a) 

ii. Modul Murid Asas Literasi 2 Program LINUS (Bahagian Pembangunan Kurikulum, 

2011b) 

iii. Modul Pengajaran Asas Literasi, Program LINUS Asas 1(Bahagian Pembangunan 

Kurikulum, 2011c) 

iv. Modul Pengajaran Asas Literasi Program LINUS Asas 2 (Bahagian Pembangunan 

Kurikulum, 2011d) 

v. Modul Asas Literasi Bahasa Melayu (Bahagian Pembangunan Kurikulum, 2021) 

vi. Bacaan Awal Bahasa Melayu Buku 1 (Ng Pei Fern et al., 2021a) 

vii. Bacaan Awal Bahasa Melayu Buku 2 (Ng Pei Fern et al., 2021b) 

viii. Buku Teks Bahasa Melayu Tahun 3, Jilid 1 (Kementerian Pendidikan Malaysia,  

2018a) 

ix. Buku Teks Bahasa Melayu Tahun 3, Jilid 2 (Kementerian Pendidikan Malaysia, 

2018b) 

x. Buku Teks Bahasa Melayu Tahun 2, Jilid 1 (Kementerian Pendidikan Malaysia, 

2017a) 

xi. Buku Teks Bahasa Melayu Tahun 2, Jilid 2 (Kementerian Pendidikan Malaysia, 

2017b) 

xii. Buku Teks Bahasa Melayu Tahun 1 (Kementerian Pendidikan Malaysia, 2016) 

Pengkaji menganalisis kesemua rujukan yang dikenal pasti bagi mendapatkan 

senarai huruf, suku kata dan perkataan yang akan dimuatkan sebagai item UDKAM 

berdasarkan JSU yang telah disediakan. Jadual 4.6 memaparkan senarai item bagi konstruk 

huruf diikuti jadual bagi konstruk suku kata dan perkataan. Penerangan dalam Jadual 4.6,4.7 

dan 4.8 disertakan dengan nombor soalan dalam UDKAM dan arahan bagi setiap soalan. 

 

Jadual 4.6: Senarai Item bagi Konstruk Huruf 

Subkonstruk: Huruf kecil 

Soalan 1                                   

Arahan: sebut huruf kecil 

yang ditunjuk oleh guru 
b p d g h j l k r n 

Soalan 2  

Arahan: Tunjuk huruf kecil 

yang disebut oleh guru 
c r s v w q f m t y 

Subkonstruk: Huruf besar 

Soalan 3 

Arahan: sebut huruf besar 

yang ditunjuk oleh guru 
P B K N C D L M Q R 

Soalan 4 

Arahan: Tunjuk huruf besar 

yang disebut oleh guru 
F J G S T W Y H Z X 

Subkonstruk: Huruf vokal 

Soalan 5 

Arahan:  

Sebut huruf vokal yang 

ditunjuk oleh guru 

Tunjuk huruf vokal yang 

disebut oleh guru 

a e i o u  

 

 

 

   

 

 

 

 

 



83 

 

Jadual 4.7: Senarai Item bagi Konstruk Suku Kata 

 

Jadual 4.8: Senarai Item bagi Konstruk Perkataan 

 

Subkonstruk: Perkataan KVKV 

Arahan: 

Baca perkataan yang ditunjuk oleh guru 

Tunjuk perkataan berdasarkan gambar yang dipegang oleh guru 

 

 

Nombor 

soalan 

Senarai perkataan Pola 

8 kaca jala mata raga naga pola …a…a 

9 nasi kaki jari laci dahi pola …a…i 

10 dadu paku Pasu kayu batu pola …a…u 

11 peti ceri besi jeti feri pola …e…i 

12 tiga lima jika kira sisa pola …i…a 

13 lidi gigi cili pili pipi pola …i…i 

14 biru siku tisu tipu ciku pola …i…u 

15 sofa bola roda nona kota pola …o…a 

16 lori topi hoki kopi roti pola …o…i 

17 foto logo yoyo soto koko pola …o…o 

18 gula rusa luka muka kuda pola …u…a 

19 guli duri bumi rugi nuri pola …u…i 

20 susu buku kuku bulu sudu pola …u…u 

21 beca meja leka desa kera pola …e…a 

22 tebu seru keju debu jemu pola …e…u 

23 helo teko    pola …e…o 

  

 

Subkonstruk: Suku kata KV 

Soalan 6 

Arahan: Baca suku kata 

yang ditunjuk oleh guru 
ca mi no re su fa vi wo ze tu 

Soalan 7 

Arahan: Tunjuk suku kata 

yang dibaca oleh guru 
bo da hu ki le go ja pu ji ye 

Jadual 4.8: Sambungan 

Sub konstruk: Perkataan VKV 

Arahan: 

Baca perkataan yang ditunjuk oleh guru 

Tunjuk perkataan berdasarkan gambar yang dipegang oleh guru 

 

Nombor 

soalan 

Senarai perkataan  

24 alu ibu eja ubi api  

Sub konstruk: Perkataan KVKVKV 

Arahan: 

Baca perkataan yang ditunjuk oleh guru 

Tunjuk perkataan berdasarkan gambar yang dipegang oleh guru 

 

Nombor 

soalan 

Senarai perkataan Pola 

25 kelapa telaga menara pegaga pola …e…a…a 

26 keladi petani celagi jerami pola …e…a…i 

27 perahu sepatu melayu kelabu pola …e…a…u 

28 pelita delima cerita derita pola …e…i…a 

29 kereta kemeja   pola …e…e…a 

29 kamera cakera   pola …e…e…a 

30 kerusi gerudi memuji keluli pola …e…u…i 

31 tomato    pola …o…a…o 

31 petola    pola …e…o…a 

31 berudu    pola …e…u…u  

31 bateri    pola …a…e…i 

Sub konstruk: Perkataan KVK 

Arahan: 

Baca perkataan yang ditunjuk oleh guru 

Tunjuk perkataan berdasarkan gambar yang dipegang oleh guru 

 

Nombor 

soalan 

Senarai perkataan  

32 zip beg jam zip ros  

 

Jadual 4.6, 4.7 dan 4.8 memaparkan senarai item yang dimuatkan menjadi soalan 

dalam UDKAM. Item-item yang disenaraikan dalam ketiga-tiga jadual berkenaan 

merupakan hasil kajian kepustakaan dan analisis yang dijalankan oleh pengkaji terhadap 12 

sumber rujukan yang telah dinyatakan sebelumnya. Pemilihan item daripada 12 sumber 

berkenaan adalah bagi memastikan item yang dimuatkan ke dalam UDKAM adalah 



85 

 

berkaitan dengan kandungan pelajaran murid pada tahap satu persekolahan dan selari 

kurikulum mata pelajaran Bahasa Melayu dan Program Pemulihan Khas. Bahan murid 

UDKAM yang telah disahkan oleh pakar dan dimurnikan oleh pengkaji dilampirkan pada 

Lampiran 3. Penentuan bilangan item pula adalah berdasarkan saranan panel pakar yang 

mencadangkan satu soalan perlu terdiri daripada lima item kecuali konstruk huruf dan suku 

kata. 

4.2.2.3 Pembangunan UDKAM (Bahan Guru) 

Bahan guru UDKAM mengandungi enam bahagian. Bahagian pertama ialah 

halaman muka hadapan UDKAM, muka hadapan UDKAM mengandungi butiran umum 

berkenaan UDKAM dan ruangan untuk menulis nama murid dan keputusan pentadbiran 

UDKAM sama ada seseorang murid itu menguasai atau sebaliknya kemahiran asas Bahasa 

Melayu berdasarkan analisis yang telah dijalankan.  

Bahagian kedua dalam bahan guru UDKAM merupakan pengenalan kepada 

UDKAM. Berikut merupakan pengenalan kepada UDKAM yang dimuatkan ke dalam bahan 

guru UDKAM: 

Pengenalan Kepada Ujian Diagnostik Kemahiran Asas Membaca (UDKAM) 

Ujian Diagnostik ini merupakan satu alat yang digunakan oleh guru pemulihan 

untuk mengukur dan mengesan kelemahan murid dalam Kemahiran Pemulihan Bahasa 

Melayu secara terperinci. 

UDKAM ini dilaksanakan kepada murid yang dicalonkan mengikuti Program 

Pemulihan Khas bertujuan untuk: 

i. Mengenal pasti kemahiran yang tidak dikuasai oleh murid secara khusus. 

ii. Memudahkan guru untuk membentuk kumpulan murid berdasarkan kemahiran dan 

kesukaran yang dihadapi oleh murid. 

iii. Membantu guru dalam merancang dan menyediakan intervensi dan bahan bantu 

mengajar yang bersesuaian dengan tahap penguasaan murid. 

Bahagian ketiga dalam bahan guru UDKAM merupakan pernyataan berkenaan 

panduan pentadbiran UDKAM seperti berikut: 

Panduan Pentadbiran Ujian Diagnostik Kemahiran Asas Membaca (UDKAM) 

i. Instrumen UDKAM ditadbir oleh guru pemulihan setelah murid-murid pemulihan 

dicalonkan untuk mengikuti Program Pemulihan Khas. 

ii. Instrumen diagnostik ini dijalankan secara individu. 

iii. Instrumen ini hendaklah ditadbir berdasarkan turutan Kemahiran Pemulihan iaitu 

bermula daripada Kemahiran Pemulihan 1 sehingga Kemahiran Pemulihan 8. 

iv. Cadangan tempoh pelaksanaan adalah selama dua minggu pada waktu pengajaran 

dan pembelajaran Bahasa Melayu di kelas pemulihan (bergantung pada bilangan 

murid pemulihan yang dicalonkan). 

v. Rekod jawapan murid dalam borang yang disediakan (UDKAM Bahan Guru). 

vi. Rujuk panduan pemarkahan bagi menentukan tahap penguasaan dan aras kelemahan 

murid. 

Bahagian keempat pula memaparkan JSK UDKAM, diikuti bahagian kelima iaitu 

JSK UDKAM. Jadual spesifikasi konstruk dan jadual spesifikasi ujian yang dipaparkan 

dalam bahagian ini adalah sama seperti perbincangan dalam bahagian 4.2.1.1 dan 4.2.2.1. 

Bahagian terakhir dalam bahan guru UDKAM ialah borang pelaporan penguasaan murid. 

Borang pelaporan penguasaan murid merupakan borang yang digunakan bersama bahan 

murid UDKAM semasa guru mentadbir UDKAM secara bersemuka. Respons murid 

(menguasai/tidak menguasai) direkodkan terus ke dalam borang pelaporan penguasaan 

murid semasa UDKAM ditadbir secara bersemuka bersama murid. Bahan guru UDKAM 

yang lengkap boleh dirujuk pada Lampiran 4. 

4.2.2.4 Penilaian Kesahan UDKAM 

UDKAM yang selesai dibangunkan akan dirujuk kepada lima orang pakar yang 

telah dikenal pasti oleh pengkaji berdasarkan kepakaran mereka dalam bidang pemulihan 

khas. Bahan guru dan bahan murid UDKAM akan dinilai oleh pakar dan pakar diminta 

memberi komen dan cadangan penambahbaikan kepada UDKAM. UDKAM seterusnya 

dimurnikan berdasarkan pandangan kelima-lima panel pakar. Perbincangan berkenaan 

penilaian kesahan UDKAM diperincikan dalam subtajuk 4.3. UDKAM yang telah siap 

dimurnikan seterusnya akan dirintis penggunaannya pada langkah ketiga iaitu langkah 

pentadbiran ujian.  

4.2.3 Langkah 3: Pentadbiran Ujian 

Pada langkah pentadbiran ujian, perbincangan akan difokuskan kepada panduan 

pentadbiran UDKAM dan pentadbiran kajian rintis UDKAM yang telah dijalankan oleh 

pengkaji. Kesahan dan kebolehpercayaan sesebuah ujian dipengaruhi oleh proses 

pentadbiran ujian yang dijalankan (Azizi, 2016). Ujian yang ditadbir secara sistematik dan 

teratur akan berupaya memberikan data sebenar berkaitan kesahan dan kebolehpercayaan 

sesebuah ujian diagnostik yang dibangunkan (Yuznaili Saleh, 2016). Oleh hal yang 

demikian, pengkaji telah menggariskan beberapa panduan yang perlu diikuti oleh guru 

dalam proses pentadbiran UDKAM bagi memastikan data yang diperoleh hasil daripada 

pentadbiran ujian merupakan satu set data yang tepat dan berupaya memberikan gambaran 

sebenar tentang tahap penguasaan murid terhadap sesuatu kemahiran pemulihan yang diuji.  

4.2.3.1 Panduan Pentadbiran UDKAM 

Enam panduan pentadbiran UDKAM yang merangkumi panduan sebelum, semasa 

dan selepas pentadbiran UDKAM disediakan oleh pengkaji dan dinyatakan dengan jelas 

dalam Bahan Guru yang dibekalkan. Berikut merupakan enam panduan tersebut berserta 

penerangan bagi setiap satunya. 

i. Instrumen UDKAM ditadbir oleh guru pemulihan setelah murid-murid pemulihan 

dicalonkan untuk mengikuti Program Pemulihan. 

Instrumen UDKAM ditadbir oleh guru pemulihan setelah menerima pencalonan 

murid untuk mengikuti Program Pemulihan Khas oleh guru Bahasa Melayu kelas aliran 

perdana. Proses pencalonan murid ke Program Pemulihan hanya berlaku ketika murid berada 

pada Tahun Dua persekolahan. Murid yang belum menguasai tahap penguasaan dua (TP2) 

dalam mata pelajaran Bahasa Melayu di kelas aliran perdana akan dicalonkan untuk 

mengikuti Program Pemulihan. Selepas menerima pencalonan, barulah guru pemulihan 

boleh mentadbir instrumen UDKAM bagi menentukan aras kelemahan murid yang akan 



89 

 

dijadikan sebagai panduan penyediaan program pemulihan atau intervensi bagi seseorang 

murid.  

ii. Instrumen UDKAM ditadbir secara individu. 

Guru pemulihan hendaklah mentadbir UDKAM secara individu dan bersemuka 

bersama murid pemulihan. Memandangkan UDKAM dijalankan secara lisan dan guru 

pemulihan yang mentadbir UDKAM perlu merekodkan respons murid dalam Borang 

Pelaporan Penguasaan Murid, maka pentadbiran UDKAM perlu dijalankan secara individu 

dan bersemuka. Prosedur ini sememangnya menjadi amalan guru pemulihan dalam 

pentadbiran ujian diagnostik kemahiran lisan dan membaca dalam pelaksanaan Program 

pemulihan di sekolah. 

iii. Instrumen UDKAM hendaklah ditadbir berdasarkan turutan Kemahiran Pemulihan 

iaitu bermula daripada Kemahiran Pemulihan 1 sehingga Kemahiran Pemulihan 8. 

Pentadbiran UDKAM hendaklah dijalankan mengikut turutan item yang terdapat 

dalam bahan murid dan bahan guru UDKAM. Item UDKAM disusun bermula daripada aras 

kemahiran yang paling asas kepada aras kemahiran yang makin sukar.  

iv. Cadangan tempoh pelaksanaan adalah selama dua minggu pada waktu pengajaran 

dan pembelajaran Bahasa Melayu di kelas pemulihan (bergantung pada bilangan 

murid pemulihan yang dicalonkan). 

Cadangan tempoh pelaksanaan pentadbiran UDKAM adalah selama dua minggu 

pada waktu PdP Bahasa Melayu di kelas pemulihan. Sekiranya bilangan murid pemulihan 

di dalam sesebuah sekolah terlalu ramai, guru pemulihan boleh berbincang dengan pihak 

pengurusan sekolah untuk mentadbir UDKAM di luar masa PdP Bahasa Melayu kelas 

pemulihan. Tempoh dua minggu yang dicadangkan oleh pengkaji adalah tertakluk kepada 

kesesuaian guru pemulihan dan sekolah. Cadangan tempoh masa dua minggu dikemukakan 

bertujuan untuk memastikan proses intervensi dapat dilaksanakan segera mungkin dari 

tarikh pencalonan murid untuk mengikuti Program Pemulihan.  

v. Rekod jawapan murid dalam borang yang disediakan. 

Borang Pelaporan Penguasaan Murid disediakan bersama Bahan Guru UDKAM. 

Guru yang mentadbir UDKAM perlu merekod jawapan atau respons murid sama ada betul 

atau salah ke dalam borang berkenaan dan menilai sama ada seseorang murid yang diuji 

telah menguasai atau belum menguasai sesuatu kemahiran yang diuji.  

vi. Rujuk panduan pemarkahan bagi menentukan tahap penguasaan dan aras kelemahan 

murid. 

Panduan pemarkahan telah disediakan oleh pengkaji bagi menentukan sama ada 

seseorang murid yang diuji menggunakan UDKAM telah menguasai atau sebaliknya sesuatu 

kemahiran yang diuji. Satu item dalam setiap soalan membawa satu markah. Murid dikira 

menguasai sesuatu konstruk sekiranya memperoleh skor melebihi 80%. Penentuan aras 80% 

adalah berdasarkan saranan KPM dalam Buku Panduan Pelaksanaan Program Pemulihan 

Khas terbitan tahun 2019. 

Murid yang memperoleh markah sebanyak 80% bagi setiap konstruk dikategorikan 

sebagai telah menguasai konstruk berkenaan dan akan diberikan pengayaan dan pengukuhan 

untuk konstruk atau kemahiran tersebut, manakala murid yang memperoleh skor di bawah 

80% dikategorikan sebagai belum menguasai dan akan diberi pemulihan untuk konstruk 

yang belum dikuasainya.  

4.2.3.2 Pentadbiran Kajian Rintis UDKAM 

Pentadbiran kajian rintis penggunaan UDKAM terhadap murid pemulihan 

dijalankan berpandukan panduan pentadbiran UDKAM yang telah disediakan. Pentadbiran 

kajian rintis dijalankan setelah kebenaran daripada pihak Jabatan Pendidikan Negeri 

Sarawak melalui surat kebenaran bernombor rujukan JPNSW2.600-11/1/2 Jld.17 (20) 

bertarikh 21 November 2023. Kajian rintis ini dijalankan dengan melibatkan seramai 30 

orang murid pemulihan dan lapan orang guru pemulihan daripada lapan buah sekolah dari 

pelbagai daerah di Sarawak yang dipilih secara rawak. 

4.2.4 Langkah 4: Skor Respons 

Menurut Model Diagnostik Kognitif Nichols (1994), langkah skor respons 

merupakan peringkat yang melibatkan proses analisis dapatan ujian yang telah ditadbir ke 

atas murid. Dapatan daripada analisis berkenaan seterusnya digunakan untuk proses 

penilaian kebolehpercayaan ujian yang akan dijalankan pada langkah kelima iaitu langkah 

semakan reka bentuk. 

4.2.5 Langkah 5: Semakan Reka Bentuk 

Langkah kelima dalam Model Diagnostik Kognitif Nichols (1994) adalah semakan 

reka bentuk. Dalam konteks kajian pembangunan UDKAM, semakan reka bentuk UDKAM 

dijalankan melalui kaedah rujukan pakar yang mengesahkan UDKAM dan memberi 

pandangan berserta cadangan penambahbaikan bagi memurnikan lagi UDKAM yang telah 

dibangunkan setelah UDKAM dimurnikan berdasarkan pandangan pakar. 



92 

 

Data yang diperoleh dalam langkah skor respons digunakan untuk proses penilaian 

kebolehpercayaan UDKAM. Penilaian kebolehpercayaan dijalankan bertujuan untuk 

melihat ketekalan dalaman UDKAM. Perbincangan berkenaan penilaian kesahan dan 

kebolehpercayaan UDKAM diperincikan dalam subtajuk 4.3 dan 4.4 bagi menjawab 

persoalan kajian yang kedua dan ketiga. UDKAM yang lengkap dan telah dimurnikan 

dilampirkan pada Lampiran 3 dan Lampiran 4. 

4.3 Penilaian Kesahan Ujian Diagnostik Kemahiran Asas Membaca (UDKAM) 

Penilaian kesahan UDKAM dijalankan bagi menjawab persoalan kajian yang kedua 

iaitu: Berapakah nilai kesahan UDKAM? Penilaian kesahan konstruk, penilaian kesahan 

muka dan penilaian kesahan kandungan UDKAM telah dijalankan bagi menjawab persoalan 

kajian yang kedua tersebut. Penilaian kesahan muka dijalankan secara kualitatif manakala 

penilaian kesahan konstruk dan kesahan kandungan UDKAM dijalankan dengan 

menggunakan formula frekuensi dan peratus persetujuan pakar berpandukan saranan (Sidek 

& Jamaludin, 2005). Subtajuk 4.3 ini memperincikan berkenaan profil panel pakar dan 

dapatan penilaian kesahan konstruk, kesahan muka dan kesahan kandungan UDKAM.   

4.3.1 Profil Panel Pakar 

Secara keseluruhannya, seramai lima orang pakar dilibatkan dalam proses penilaian 

kesahan UDKAM. Penilaian kesahan muka, penilaian kesahan konstruk dan penilaian 

kesahan kandungan UDKAM dijalankan dengan melibatkan kelima-lima pakar. Jadual 4.9 

memaparkan profil panel pakar yang dirujuk dalam penilaian kesahan UDKAM. 

Jadual 4.9: Profil Panel Pakar Penilaian Kesahan UDKAM 

 

4.3.2 Penilaian Kesahan Konstruk UDKAM 

Penilaian kesahan konstruk UDKAM dijalankan bagi mendapatkan persetujuan 

pakar terhadap senarai konstruk UDKAM yang telah disenaraikan oleh pengkaji untuk 

membangunkan UDKAM. Jadual Spesifikasi Konstruk UDKAM dinilai oleh lima orang 

panel pakar yang terdiri daripada pakar lapangan dan pakar profesional dalam bidang 

pendidikan pemulihan. Setiap pakar diminta menandakan pada ruangan setuju atau tidak 

setuju dalam borang penilaian kesahan konstruk UDKAM. Persetujuan pakar seterusnya 

dianalisis secara dikotomi dengan memberi nilai satu (1) sekiranya pakar bersetuju dan sifar 

(0) sekiranya pakar tidak bersetuju dengan konstruk yang dikemukakan dan nilai tersebut 

akan dijumlahkan bagi mengira indeks kesahan konstruk UDKAM. Pengiraan nilai kesahan 

Senarai 

Pakar 

 

Jawatan & Tempat Bertugas Kelayakan Pengalaman 

dalam Bidang 

Pendidikan 

Pemulihan 

Pakar 1 
Pensyarah Kanan 

IPG Kampus Tun Abd. Razak 
Doktor Falsafah 25 tahun 

Pakar 2 

Ketua Penolong Pengarah 

Unit Pembelajaran  

Berkeperluan Khusus  

Kementerian Pendidikan Malaysia 

Sarjana Pendidikan 
 

20 tahun 

Pakar 3 

Penolong Pengarah  

Unit Masalah Pembelajaran 

Kementerian Pendidikan Malaysia 

Doktor Falsafah 
 

11 tahun 

Pakar 4 
Pensyarah Kanan 

IPG Kampus Tun Abd. Razak 
Sarjana Pendidikan 

 

26 tahun 

 

Pakar 5 

Guru pemulihan 

SK Abang Galau Rajang 

PPD Daro 

Sarjana Pendidikan 
 

10 tahun 

konstruk UDKAM dijalankan menggunakan formula Polit, Beck, & Owen, (2007) seperti 

berikut: 

 

  

Dapatan penilaian kesahan konstruk UDKAM mendapati bahawa kesemua pakar 

bersetuju dengan konstruk UDKAM yang telah dikemukakan oleh pengkaji dengan nilai 

indeks kesahan 1.00 dan purata indeks kesahan 1.00. Jadual 4.10 memaparkan penilaian 

pakar terhadap konstruk UDKAM.   

Jadual 4.10: Ringkasan penilaian konstruk UDKAM oleh panel pakar 

 

Konstruk 

 

Sub Konstruk 

       Penilaian Pakar Indeks Kesahan 

P1 P2 P3 P4 P5  

Huruf Huruf kecil 1 1 1 1 1 1.00 

 Huruf besar 1 1 1 1 1 1.00 

 Huruf vokal 1 1 1 1 1 1.00 

Suku Kata Suku kata KV 1 1 1 1 1 1.00 

Perkataan Perkataan KV+KV 1 1 1 1 1 1.00 

 Perkataan V+KV 1 1 1 1 1 1.00 

 Perkataan KV+KV+KV 1 1 1 1 1 1.00 

  Purata Indeks Kesahan  1.00 

 

Pakar yang menilai UDKAM juga telah mencadangkan beberapa langkah 

pemurnian dan penambahbaikan UDKAM sepertimana yang dibincangkan sebelumnya  

subtajuk 4.3.3. 

Indeks Kesahan  = Jumlah skor setiap pakar 

  Jumlah skor sebenar 

   

Purata indeks kesahan  = Jumlah indeks kesahan 

  Bilangan pakar 

4.3.3 Penilaian Kesahan Muka UDKAM 

Penilaian kesahan muka UDKAM dijalankan bagi menilai UDKAM dari aspek 

format bahan guru dan murid, penggunaan bahasa, kejelasan arahan dan panduan 

pentadbiran UDKAM, pemilihan jenis tulisan dan kesesuaian borang pemarkahan yang 

dibangunkan oleh pengkaji. Setiap pakar dibekalkan dengan bahan guru dan bahan murid 

UDKAM dan kesemua pakar akan menilai kesahan muka UDKAM menggunakan soal 

selidik penilaian kesahan muka UDKAM yang dibekalkan oleh pengkaji. Pakar juga diminta 

menilai UDKAM secara kualitatif dan memberi pandangan serta cadangan penambahbaikan 

bagi memurnikan lagi UDKAM yang telah dibangunkan. Kesemua pakar secara umumnya 

berpuas hati dengan UDKAM yang dibangunkan oleh pengkaji namun terdapat tiga 

cadangan penambahbaikan yang telah dikemukakan. Berikut merupakan cadangan yang 

dikemukakan oleh pakar yang menilai kesahan muka UDKAM dan pengkaji telah 

memurnikan UDKAM berdasarkan cadangan tersebut. 

i. Jenis font dalam Borang Pelaporan Penguasaan Murid (BPPM) perlu diubah kepada 

font Century Gothic. 

ii. Saiz font dalam bahan murid perlu dibesarkan sekurang-kurangnya saiz 20. 

iii. Saiz gambar yang dilampirkan dalam bahan guru perlu dibesarkan. 

Pakar mencadangkan penggunaan font jenis Century Gothic dalam borang pelaporan 

bertujuan untuk memberikan keseragaman font item dalam instrumen UDKAM dan BPPM. 

Keseragaman ini bertujuan untuk mengelakkan berlakunya kekeliruan dalam kalangan 

pengguna UDKAM pada masa mendatang kelak. Cadangan membesarkan saiz font dalam 

bahan murid pula bertujuan memudakan murid untuk membaca perkataan yang diuji 

sekaligus memudahkan guru yang mentadbir UDKAM terhadap murid pemulihan. 

Justifikasi pakar bagi Cadangan untuk membesarkan saiz gambar pula adalah untuk 

memastikan murid pemulihan yang diuji menggunakan UDKAM dapat mengecam gambar 

dengan lebih mudah dalam saiz yang bersesuaian. Cadangan-cadangan yang dikemukakan 

ini adalah bertujuan untuk menambahkan lagi kesahan muka instrument UDKAM yang 

dibangunkan berdasarkan pandangan pakar beserta justifikasi yang diberi oleh pakar. 

4.3.4 Penilaian Kesahan Kandungan UDKAM 

Penilaian kesahan kandungan UDKAM dijalankan menggunakan instrumen 

penilaian kesahan kandungan UDKAM. Kelima-lima pakar dibekalkan dengan bahan guru 

dan bahan murid UDKAM berserta instrumen penilaian kesahan kandungan UDKAM. 

Instrumen penilaian kesahan kandungan UDKAM menggunakan skala likert 10 poin dan 

pakar menilai kesesuaian UDKAM dengan menandakan skor pada instrumen tersebut. Skor 

yang diberi akan dijumlahkan bagi mendapatkan nilai peratusan skor pakar. Nilai peratusan 

skor yang melebihi 70% atau 0.7 menunjukkan nilai kesahan kandungan yang tinggi (Sidek 

& Jamaludin, 2005). Formula pengiraan kesahan kandungan UDKAM yang digunakan oleh 

pengkaji adalah berdasarkan formula yang dianjurkan oleh Sidek dan Jamaludin (2005) 

seperti berikut: 

 

 

Jadual 4.11 menunjukkan skor dan peratusan penilaian kesahan kandungan 

UDKAM berserta pekali kesahan kandungan UDKAM.  

Jumlah skor pakar 
 

X 100% = Pencapaian kesahan kandungan 

 
Skor maksimum 

Jadual 4.11: Skor Penilaian Kesahan Kandungan UDKAM 

Senarai Pakar Skor Pakar (%) 

Pakar 1 98 

Pakar 2 100 

Pakar 3 97 

Pakar 4 94 

Pakar 5 92 

Purata skor kesahan pakar 96 

Pekali kesahan kandungan UDKAM 0.96 

  

Berdasarkan Jadual 4.11, pekali kesahan kandungan UDKAM adalah 0.96. 

Berdasarkan dapatan penilaian kesahan ini, dapatlah disimpulkan bahawa UDKAM yang 

dibangunkan oleh pengkaji dinilai mempunyai tahap kesahan kandungan yang tinggi oleh 

panel pakar yang dirujuk.  

4.4 Penilaian Kebolehpercayaan Instrumen Diagnostik Kemahiran Asas 

Membaca (UDKAM) 

Sebaik selesai proses penilaian kesahan UDKAM, pengkaji seterusnya beralih ke 

fasa kajian rintis pentadbiran UDKAM. Pentadbiran kajian rintis dijalankan setelah 

kebenaran daripada pihak Jabatan Pendidikan Negeri Sarawak melalui surat kebenaran 

bernombor rujukan JPNSW2.600-11/1/2 Jld.17 (20) bertarikh 21 November 2023. Kajian 

rintis ini dijalankan dengan melibatkan seramai 30 orang murid pemulihan dan 8 orang guru 

pemulihan daripada 8 buah sekolah dari pelbagai daerah di Sarawak yang dipilih secara 

rawak. Kajian rintis telah dijalankan bermula pada minggu keempat persekolahan iaitu pada 

25 Mac 2024 sehingga 5 April 2024. 

4.4.1 Profil Sampel Kajian Rintis 

Seramai 30 orang murid dan lapan orang guru dilibatkan dalam pelaksanaan kajian 

rintis UDKAM. Kesemua guru telah bersetuju untuk dilibatkan dalam pelaksanaan kajian 

dan bersedia memberi kerjasama sepanjang proses pentadbiran kajian rintis UDKAM. Jadual 

4.12 memaparkan profil murid yang dijadikan sebagai sampel kajian rintis UDKAM.  

 Jadual 4.12: Profil Murid 

 

 

 

 

 

4.4.2 Pelaporan Dapatan Kajian Rintis UDKAM 

Dapatan kajian rintis UDKAM dianalisis menggunakan borang pelaporan 

penguasaan murid dan dianalisis bagi mengenalpasti dan mengesan kemahiran yang belum 

dikuasai oleh murid. Dalam konteks pelaksanaan kajian, data yang diperoleh daripada kajian 

rintis juga dianalisis bagi menilai aras kesukaran item bagi menentukan sama ada item sesuai 

atau sebaliknya untuk dijadikan sebagai item UDKAM. Aras kesukaran (Facility Index) 

bermaksud pecahan murid yang dapat menjawab soalan dengan betul. Semakin tinggi nilai 

aras kesukaran, bermaksud item berkenaan mudah dijawab oleh murid. Nilai F (Facility 

Index) yang baik adalah antara 0.40 sehingga 0.60 (Macintosh & Morisson dalam 

Kamaruzzaman Moidunny, 2009).   

Bil Sekolah Tahun Bil Sampel 

1 Sekolah Kebangsaan A Tahun 2 4 

2 Sekolah Kebangsaan B Tahun 2 4 

3 Sekolah Kebangsaan C Tahun 2 3 

4 Sekolah Kebangsaan D Tahun 2 4 

5 Sekolah Kebangsaan E Tahun 2 3 

6 Sekolah Kebangsaan F Tahun 2 3 

7 Sekolah Kebangsaan G Tahun 2 5 

8 Sekolah Kebangsaan H Tahun 2 4 

Berdasarkan hasil analisis yang dijalankan oleh pengkaji, nilai indeks kesukaran 

UDKAM Jadual 4.13 menunjukkan hasil analisis nilai F (indeks kesukaran) UDKAM adalah 

antara 0.27 sehingga 0.87. Nilai ini menunjukkan bahawa indeks kesukaran UDKAM berada 

pada tahap senang, sederhana dan sukar berdasarkan  Macintosh & Morisson dalam 

Kamaruzzaman Moidunny, (2009).   

Jadual 4.13: Analisis Item UDKAM 

Soalan 
Bilangan Sampel 

Menguasai 
Indeks Kesukaran Tafsiran Keputusan 

1 22 0.73 Senang Terima 

2 22 0.73 Senang Terima 

3 20 0.66 Senang Terima 

4 19 0.63 Senang Terima 

5 25 0.83 Senang Terima 

6 18 0.6 Sederhana Terima 

7 18 0.6 Sederhana Terima 

8 17 0.56 Sederhana Terima 

9 15 0.5 Sederhana Terima 

10 15 0.5 Sederhana Terima 

11 14 0.46 Sederhana Terima 

12 14 0.46 Sederhana Terima 

13 15 0.5 Sederhana Terima 

14 14 0.46 Sederhana Terima 

15 14 0.46 Sederhana Terima 

16 14 0.46 Sederhana Terima 

17 15 0.5 Sederhana Terima 

18 14 0.46 Sederhana Terima 

19 13 0.43 Sederhana Terima 

20 14 0.46 Sederhana Terima 

21 11 0.36 Sederhana Terima 

22 12 0.4 Sederhana Terima 

23 11 0.36 Sukar Terima 

Jadual 4.13: Sambungan 

24 9 0.3 Sukar Terima 

25 9 0.3 Sukar Terima 

26 8 0.26 Sukar Terima 

27 8 0.26 Sukar Terima 

28 8 0.26 Sukar Terima 

29 8 0.26 Sukar Terima 

30 8 0.26 Sukar Terima 

31 9 0.3 Sukar Terima 

32 10 0.33 Sukar Terima 

 

Berdasarkan Jadual 4.13, kesemua soalan UDKAM adalah diterima 

memandangkan UDKAM telah disahkan oleh panel pakar yang merupakan ahli dalam 

bidang pendidikan pemulihan dengan nilai pekali kesahan kandungan sebanyak 0.96. 

Penilaian indeks diskriminasi adalah tidak perlu dilaksanakan ke atas UDKAM 

memandangkan pentadbiran UDKAM adalah untuk mengenalpasti daerah kelemahan murid 

dalam menguasai kemahiran asas membaca Bahasa Melayu secara individu dan bukan 

bertujuan untuk membuat perbandingan antara murid. 

4.4.3 Penilaian Ketekalan Dalaman UDKAM Berdasarkan Formula KR-20 

Dapatan daripada kajian rintis yang dijalankan terhadap 30 orang murid pemulihan 

dianalisis bagi mendapatkan nilai kebolehpercayaan UDKAM. Kaedah penilaian ketekalan 

dalaman menggunakan formula Kuder Richardson (KR-20) digunakan bagi menganalisis 

kebolehpercayaan UDKAM (Fraenkel et al., 2013). Proses statistik dijalankan dengan 

berbantukan perisian Microsoft Excel.  Data-data yang direkod dalam borang pelaporan 

penguasaan murid dikunci masuk ke dalam perisian Microsoft Excel dan seterusnya 

dianalisis secara automatik bagi mendapatkan nilai kebolehpercayaan UDKAM berdasarkan 

formula KR-20. 

Jadual 4.14: Dapatan Penilaian Kebolehpercayaan UDKAM 

Soalan 
Bilangan Sampel 

Menguasai 
Indeks Kesukaran 

1 22 0.73 

2 22 0.73 

3 20 0.66 

4 19 0.63 

5 25 0.83 

6 18 0.6 

7 18 0.6 

8 17 0.56 

9 15 0.5 

10 15 0.5 

11 14 0.46 

12 14 0.46 

13 15 0.5 

14 14 0.46 

15 14 0.46 

16 14 0.46 

17 15 0.5 

18 14 0.46 

19 13 0.43 

20 14 0.46 

21 11 0.36 

22 12 0.4 

23 11 0.36 

24 9 0.3 

25 9 0.3 

26 8 0.26 

27 8 0.26 

28 8 0.26 

29 8 0.26 

30 8 0.26 

31 9 0.3 

32 10 0.33 

                          Nilai KR-20     0.98 

Berdasarkan Jadual 4.14, nilai KR-20 yang diperoleh hasil analisis yang dijalankan 

adalah sebanyak 0.98. Nilai 0.98 menunjukkan bahawa UDKAM mempunyai ketekalan 

dalaman dan kebolehpercayaan yang tinggi berdasarkan pandangan Carey (1994) dan Bond, 

& Fox (2015) dalam Hasnurol et al., (2022).  

4.5 Rumusan 

Penulisan dalam Bab 4 telah membincangkan secara terperinci berkenaan proses 

pembangunan UDKAM berserta penilaian kesahan dan kebolehpercayaan UDKAM. 

Kupasan pengkaji dalam Bab 4 sekali gus menjawab kesemua persoalan kajian yang telah 

dikemukakan. Berdasarkan dapatan kajian yang diperoleh, adalah didapati bahawa UDKAM 

yang dibangunkan oleh pengkaji mempunyai nilai kesahan dan kebolehpercayaan yang 

tinggi berdasarkan skor yang telah diberikan oleh pakar dan penilaian ketekalan dalaman 

yang telah dijalankan melalui dapatan kajian rintis. Kesimpulan awal yang boleh dibuat 

berdasarkan dapatan ini adalah UDKAM yang dibangunkan oleh pengkaji boleh diterima 

pakai sebagai salah satu instrumen diagnostik yang boleh digunakan dalam pelaksanaan 

Program Pemulihan Khas di sekolah.  

BAB 5 

 

PERBINCANGAN 

5.1 Pendahuluan 

Perbincangan dalam bab lima merupakan rumusan kepada penulisan kajian 

Pembangunan dan Pengesahan Ujian Diagnostik Kemahiran Asas Membaca (UDKAM) 

Program Pemulihan Khas Sekolah Rendah. Perbincangan dibahagikan kepada lima bahagian 

iaitu pengenalan, ringkasan kajian, implikasi kajian, cadangan kajian lanjutan dan rumusan. 

5.2 Ringkasan Kajian 

Data-data yang dikemukakan oleh pengkaji berdasarkan laporan-laporan daripada 

pihak KPM dan dapatan kajian pengkaji terdahulu jelas menunjukkan bahawa bilangan 

murid yang masih belum menguasai kemahiran membaca adalah agak tinggi dan berada 

pada aras yang agak membimbangkan. Selari dengan pergerakan kemajuan dunia hari ini, 

murid-murid sekolah rendah di Malaysia sewajarnya sudah berupaya menguasai kemahiran 

asas membaca seawal usia persekolahan bagi membolehkan mereka mengikuti pelajaran di 

kelas dengan baik. Program Pemulihan Khas adalah merupakan salah satu alternatif yang 

disediakan oleh pihak KPM di setiap sekolah rendah bagi membolehkan penyampaian 

intervensi yang sewajarnya diberi ke atas murid yang menghadapi masalah kesukaran 

menguasai kemahiran asas membaca.  

Guru pemulihan sebagai individu yang diberi mandat dalam menjalankan intervensi 

ke atas murid pemulihan yang menghadapi kesukaran dalam menguasai kemahiran asas 

membaca menulis dan mengira (3M) perlu bertindak proaktif dalam kerangka membantu 

murid mengatasi kesukaran dalam menguasai masalah penguasaan kemahiran asas 3M 

khususnya kemahiran membaca (Josephine et al., 2024). Oleh hal yang demikian, pengkaji 

sebagai salah seorang individu pelaksana Program Pemulihan Khas di sekolah rendah 

mengambil inisiatif untuk menjalankan sebuah kajian pembinaan dan pengesahan ujian 

diagnostik kemahiran membaca untuk kegunaan dalam pelaksanaan Program Pemulihan 

Khas.  

Kajian pembangunan dan pengesahan UDKAM Program Pemulihan Khas Sekolah 

Rendah dijalankan bertujuan untuk membangunkan sebuah ujian diagnostik kemahiran asas 

membaca untuk kegunaan dalam pelaksanaan Program Pemulihan Khas di sekolah rendah. 

UDKAM dibangunkan secara sistematik berdasarkan lima langkah dalam Model Penilaian 

Diagnostik Kognitif Nichols (1994). UDKAM yang dibangunkan seterusnya disahkan dan 

dirintis penggunaannya ke atas sekumpulan 30 orang murid pemulihan bagi menilai tahap 

kebolehpercayaan UDKAM yang dibangunkan.  

Pelaksanaan kajian yang dijalankan oleh pengkaji telah berjaya memenuhi objektif 

pelaksanaan kajian dan menjawab ketiga-tiga persoalan kajian yang dikemukakan. Persoalan 

kajian yang pertama adalah: Bagaimanakah UDKAM dibangunkan? Bagi menjawab 

persoalan kajian ini, pengkaji telah menjalankan kajian kualitatif dengan pendekatan kajian 

kepustakaan. Dapatan daripada kajian kepustakaan yang telah dijalankan mendapati bahawa 

Model Penilaian Diagnostik Kognitif Nichols merupakan sebuah model yang sesuai 

dijadikan sebagai landasan dalam pelaksanaan kajian pembangunan UDKAM. Model ini 

juga telah digunakan oleh Yuznaili Saleh, 2016 dan 2019 dalam kajiannya untuk 

membangunkan instrumen ujian diagnostik kemahiran menulis mekanis untuk kegunaan 

Program Pemulihan Khas.  

Berdasarkan Model Penilaian Diagnostik Kognitif Nichols (1994), terdapat lima 

langkah yang perlu diikuti oleh seseorang individu dalam kerangka membangunkan sebuah 

ujian diagnostik dalam bidang pendidikan. Langkah tersebut terdiri daripada substantif 

konstruk teori, pemulihan reka bentuk, pentadbiran ujian, skor respons dan semakan reka 

bentuk. Oleh hal yang demikian, proses pembangunan UDKAM yang dijalankan oleh 

pengkaji adalah dijalankan berpandukan pada lima langkah yang disyorkan dalam Model 

Penilaian Diagnostik Kognitif Nichols (1994).  

Pada langkah substantif konstruk teori, pengkaji telah mengenal pasti senarai 

konstruk UDKAM dan membina JSK UDKAM. JSK UDKAM seterusnya disahkan oleh 

lima orang pakar yang berpengalaman dan telah terlibat secara langsung dalam pelaksanaan 

Program Pemulihan Khas melebihi 10 tahun. Pakar juga diminta mencadangkan bilangan 

soalan dan item bagi setiap konstruk.  

Sebaik selesai proses penilaian kesahan konstruk, pengkaji beralih kepada fasa 

kedua dalam pelaksanaan kajian iaitu fasa pemilihan reka bentuk. Pada fasa ini pengkaji 

telah membangunkan JSU UDKAM, seterusnya membangunkan UDKAM yang terdiri 

daripada bahan guru dan bahan murid. UDKAM yang telah siap dibangunkan seterusnya 

melalui proses penilaian kesahan muka dan kesahan kandungan dengan merujuk kepada lima 

orang pakar yang sama. Dapatan penilaian kesahan kandungan yang dijalankan mendapati 

bahawa nilai pekali kesahan kandungan UDKAM adalah 0.96. Nilai ini menunjukkan 

bahawa UDKAM yang dibangunkan oleh pengkaji mempunyai nilai kesahan kandungan 

yang tinggi berdasarkan penilaian panel pakar yang dirujuk. Dapatan ini sekali gus 

menjawab persoalan kajian yang kedua iaitu: Berapakah nilai kesahan UDKAM? 



106 

 

Pelaksanaan kajian berikutnya beralih kepada langkah pentadbiran ujian, dalam 

konteks pelaksanaan kajian ini, pentadbiran ujian merujuk kepada proses pelaksanaan kajian 

rintis yang dijalankan pengkaji terhadap 30 orang murid pemulihan dari lapan buah sekolah 

di Sarawak. Lapan orang guru turut dilibatkan dalam pelaksanaan kajian rintis ini. Respons 

murid direkodkan dalam borang pelaporan penguasaan murid. Dapatan daripada kajian rintis 

ini seterusnya dianalisis dalam langkah keempat iaitu skor respons. Data daripada langkah 

skor respons berikutnya digunakan dalam langkah terakhir iaitu semakan reka bentuk. Pada 

langkah penilaian reka bentuk, penilaian kebolehpercayaan UDKAM dianalisis dengan 

menggunakan formula Kuder Richardson (KR-20) bagi menilai ketekalan dalaman 

UDKAM. Nilai pekali kebolehpercayaan UDKAM yang diperoleh adalah 0.98. Nilai ini 

menunjukkan bahawa UDKAM mempunyai tahap kebolehpercayaan yang tinggi dan sebuah 

ujian yang tekal. Dapatan penilaian kebolehpercayaan UDKAM ini merupakan jawapan bagi 

persoalan kajian yang ketiga iaitu: Berapakah nilai kebolehpercayaan UDKAM? 

5.3 Implikasi Kajian 

Pelaksanaan kajian Pembangunan dan Pengesahan Ujian Diagnostik Kemahiran 

Asas Membaca Program Pemulihan Khas sememangnya membawa implikasi positif dalam 

dunia pendidikan khususnya dalam pelaksanaan Program Pemulihan Khas di sekolah 

rendah. UDKAM yang dibangunkan oleh pengkaji boleh dimanfaatkan oleh guru pemulihan 

dalam pelaksanaan Program Pemulihan Khas di sekolah sebagai salah sebuah pilihan 

instrumen diagnostik yang boleh dimanfaatkan dalam proses pelaksanaan Program 

Pemulihan Khas. Penggunaan UDKAM sebagai instrumen diagnostik semestinya akan 

menjimatkan masa guru pemulihan untuk menyediakan instrumen diagnostik sendiri. 

UDKAM yang dihasilkan oleh pengkaji juga telah dinilai kesahannya oleh lima orang pakar 

yang berautoriti dan berpengalaman luas dalam pelaksanaan Program Pemulihan Khas dan 

intervensi kemahiran membaca dalam kalangan murid pemulihan. Justeru, penggunaan 

UDKAM sebagai instrumen diagnostik adalah sangat signifikan dan berupaya memberikan 

maklumat yang jelas dan tepat berkenaan tahap penguasaan dan daerah kelemahan murid 

yang diuji menggunakan UDKAM. 

Implikasi kajian terhadap murid pemulihan adalah UDKAM yang dibangunkan 

oleh pengkaji berupaya membantu guru pemulihan dalam proses perancangan intervensi 

yang sesuai dengan tahap kelemahan murid pemulihan yang dicalonkan untuk mengikuti 

Program Pemulihan Khas. Diagnostik yang tepat adalah sangat penting bagi membolehkan 

guru pemulihan menyediakan intervensi yang sesuai dengan kemahiran yang belum dikuasai 

oleh seseorang murid pemulihan (Nur Faizahton & Nur Azimah, 2023). UDKAM diyakini 

berupaya memberikan diagnostik yang tepat tentang aras kelemahan murid pemulihan dalam 

menguasai kemahiran asas membaca. Maklumat ini seterusnya dapat dimanfaatkan oleh 

guru pemulihan untuk menyediakan intervensi yang berupaya memenuhi keperluan murid. 

Proses penguasaan Kemahiran asas membaca akan lebih mudah sekiranya intervensi yang 

dijalankan berfokus kepada kemahiran yang belum dikuasai oleh seseorang murid 

pemulihan (Ramli, 2020). 

Pihak KPM secara tidak langsung memberi kebebasan kepada guru pemulihan 

untuk menentukan instrumen diagnostik yang digunakan dalam pelaksanaan Program 

Pemulihan Khas. Siri perbengkelan tahunan diadakan oleh guru pemulihan di bawah seliaan 

PPD masing-masing bagi membangunkan ujian diagnostik yang boleh digunakan dalam 

pelaksanaan Program Pemulihan Khas di daerah masing-masing. Ujian yang dibangunkan 

hasil perbengkelan juga turut dikongsi dan disebar luas kepada rakan guru pemulihan yang 

lain melalui rangkaian google drive untuk kegunaan bersama (Suhaimee, 2022). 

Berdasarkan pernyataan tersebut, maka kajian yang dijalankan oleh pengkaji semestinya 

membawa implikasi kepada pihak KPM dalam proses pelaksanaan Program Pemulihan 

Khas. UDKAM yang dibangunkan oleh pengkaji boleh dikongsi bersama rakan guru 

pemulihan yang lain dalam sesi perbengkelan pembangunan ujian diagnostik mahupun 

secara atas talian.  

Berdasarkan tinjauan literatur yang telah dijalankan oleh pengkaji, pengkaji 

mendapati bahawa masih kurang kajian pembangunan ujian diagnostik untuk kegunaan 

Program Pemulihan Khas dijalankan oleh pengkaji terdahulu. Oleh hal yang demikian, 

kajian Pembangunan dan Pengesahan Ujian Diagnostik Kemahiran Asas Membaca Program 

Pemulihan Khas Bahasa Melayu merupakan salah satu inisiatif pengkaji untuk menambah 

literatur kajian dalam konteks pembangunan ujian diagnostik untuk kegunaan Program 

Pemulihan Khas di sekolah rendah. Kajian dan penerbitan yang dibuat oleh pengkaji diharap 

dapat mengayakan lagi khazanah literatur di bawah kata kunci carian Program Pemulihan 

Khas, ujian diagnostik, kemahiran membaca dan pengajaran kemahiran membaca murid 

pemulihan khas. Tuntas nya, kajian yang dijalankan oleh pengkaji sudah tentu membawa 

implikasi terhadap literatur dalam bidang pemulihan serta dapat memberi input terkini 

terhadap pengkaji akan datang berkenaan pelaksanaan Program Pemulihan Khas di Malaysia 

khususnya dalam aspek pemulihan kemahiran asas membaca dan diagnostik kemahiran asas 

membaca. 

Kesimpulannya, pelaksanaan kajian yang dijalankan oleh pengkaji membawa 

banyak implikasi positif dalam bidang pendidikan khususnya bidang pengajaran dan 

pembelajaran pemulihan membaca. Pelaksanaan kajian diharap dapat membawa impak 

positif dan memberi manfaat kepada guru dan murid pemulihan. Pelaksanaan kajian juga 

diharap dapat menarik minat pengkaji akan datang untuk meneroka dengan lebih lanjut 

berkenaan pelaksanaan Program Pemulihan Khas di Malaysia. Pelaksanaan kajian sebegini 

adalah penting dan signifikan dalam kerangka memperkasakan pendidikan di Malaysia. 

Kajian sebegini juga dapat menyumbang dalam usaha menyediakan modal insan yang 

berdaya saing dan dapat menguasai kesemua disiplin ilmu dengan baik, kerana kunci kepada 

penguasaan segala disiplin ilmu adalah penguasaan kemahiran asas membaca.  

5.4 Cadangan Kajian Lanjutan 

Usaha membasmi masalah penguasaan kemahiran asas membaca dan menulis (2M) 

merupakan satu usaha yang berterusan dan menagih komitmen daripada semua warga 

pendidik. Keterlibatan para pendidik dalam pelaksanaan kajian ilmiah bagi menambah baik 

amalan pengajaran adalah sangat dialu-alukan. Oleh yang demikian, Cadangan kajian 

lanjutan yang ingin dikemukakan pengkaji adalah supaya lebih ramai warga pendidik 

khususnya guru pemulihan tampil menjalankan kajian berkenaan penguasaan kemahiran 2M 

dalam kalangan murid sekolah rendah di seluruh negara. Pelaksanaan kajian boleh dihalakan 

kepada pelbagai aspek seperti kajian pembangunan bahan bantu mengajar, kajian 

pembangunan modul pengajaran, kajian berkenaan amalan pengajaran yang efektif bagi 

membantu murid menguasai kemahiran 2M dan pelbagai lagi aspek yang boleh diberi 

perhatian dalam kerangka membasmi masalah penguasaan kemahiran 2M dalam kalangan 

murid di Malaysia.  

Pemilihan kerangka Model Penilaian Diagnostik Kognitif Nichols (1994) dalam 

pembangunan UDKAM yang dijalankan oleh pengkaji dilihat berupaya membantu guru 

membangunkan sebuah instrumen diagnostik dengan lebih sistematik. Ujian yang 

dibangunkan juga perlu melalui proses penilaian kesahan dan kebolehpercayaan bagi 

memastikan ujian tersebut benar-benar sah dan tekal. Oleh hal yang demikian, pengkaji 

mencadangkan supaya pengkaji akan datang cuba meneroka dan membangunkan beberapa 

lagi instrumen diagnostik untuk kegunaan Program Pemulihan Khas. Kajian yang bakal 

dijalankan boleh menjurus kepada pembangunan ujian diagnostik kemahiran membaca dan 

memahami yang boleh dijadikan sebagai pelengkap kepada kajian yang telah dijalankan oleh 

pengkaji. Selain itu, kajian pembangunan ujian diagnostik kemahiran menulis mekanis dan 

mentalis serta kajian pembangunan ujian diagnostik kemahiran asas Matematik juga boleh 

dijalankan pada masa mendatang dengan berpandukan kepada kerangka Model Penilaian 

Diagnostik Kognitif Nichols (1994). 

Pelaksanaan kajian Pembangunan dan Pengesahan Ujian Diagnostik Kemahiran 

Asas Membaca Program Pemulihan Khas Bahasa Melayu yang dijalankan oleh pengkaji 

terbatas dan berakhir pada fasa kajian rintis penggunaan UDKAM serta penilaian 

kebolehpercayaan UDKAM berdasarkan dapatan daripada kajian rintis. Kajian ini boleh 

dikembangkan lagi dengan menjalankan satu kajian lanjutan berbentuk kajian penilaian 

UDKAM. Kajian penilaian UDKAM dijalankan dengan melibatkan bilangan sampel yang 

lebih besar dalam kalangan populasi murid pemulihan. Pada masa yang sama, model 

pengukuran Rasch (Mohd Ridhuan, 2021) boleh digunakan dalam pelaksanaan kajian bagi 

menentukan kualiti UDKAM. Dengan adanya kajian sedemikian, sudah pasti usaha 

membangunkan sebuah instrumen ujian diagnostik yang berkualiti tinggi dapat 

direalisasikan dengan jayanya.  

5.5 Rumusan 

Pelaksanaan kajian telah berjaya menjawab ketiga-tiga persoalan kajian yang 

dikemukakan. Ujian Diagnostik Kemahiran Asas Membaca (UDKAM) yang dibangunkan 

oleh pengkaji didapati mempunyai nilai kesahan dan kebolehpercayaan yang baik dan boleh 

diterima. Pelaksanaan kajian diharap dapat menyumbang input baharu dalam dunia 

pendidikan negara khususnya dalam pelaksanaan Program Pemulihan Khas. 

